
КъБР-м и Iэтащхьэмрэ Правительствэмрэ я пресс-IуэхущIапIэм къызэритамкIэ

КъБР-м и Iэтащхьэ 
КIуэкIуэ Казбек ехъуэ-
хъуащ   ди гъунэгъу щIына-
лъэхэм я унафэщIу хаха-
хэм.

ОСЕТИЕ Ищхъэрэ-Алание 
республикэм и УнафэщI 
къу лыкъум Меняйлэ Сер-
гей зэрытеувэжамкIэ икIи 
УФ-м и Президентымрэ цIы-
ху бэмрэ дзыхь къыхуа щIа 
къа лэн лъагэр зэригъэ пэ-
жы фыным шэч къы зэ рыт-
ри мыхьэр и къэп сэ лъэ-
ныгъэм къыщыхигъэщащ 
КIуэкIуэ Казбек: 

- Осетие Ищхъэрэмрэ 
Къэбэрдей-Балъкъэрымрэ 
я зэхущытыкIэр зэрызэтеу-
вэрэ лIэщIыгъуэ зыбжанэ 
хъуащ. Дэ дыщогуфIыкI фи 
республикэм къыщаIэт дэт-
хэнэ зы IуэхуфIми: инфра-
структурэм зеужь, объек-
тыщIэхэр щаухуэ, инвести-
цэ проектхэр мин бжы-
гъэкIэ къыщыдах. А псоми 
гу ялъу мытIапIэ иIэкъым. 
Ауэ сэ зи гугъу сщIыну сы-
зыхуейр нэгъуэщIщ. Осетие 
Ищхъэрэм и цIыхубэм 
пщIэш хуэ къе лэжь, сыту 
жыпIэмэ, мыхьэнэшхуэ зиIэ 
политикэм епха унафэ 
 къыщищтэкIэ, абы Iуэ хум            
Iу щыгъэшхуэ хелъ хьэ. 
ЖысIэм и щыхьэтщ рес-
публикэм унафэр зэры щы-
зэIэпах щIыкIэр. Дэ мы зэIу-
щIэм иджыпсту щыдолъа-
гъу Осетие Ищхъэрэ-Ала-
нием нэхъ пасэу къулыкъу 
щызезыхьа нэхъы жьыфIхэр. 
Осетие  Ищ  хъэрэмрэ Къэ-
бэр  дей-Балъкъэрымрэ я зэ-
хуакум ныбжьэгъугъэ зэ-
рыдэлъыр а зэманым къу-
лыкъу зе зыхьахэм я фIы-
гъэщ. Сергей Иван и 
къуэм рэ сэри а хабзэ дахэр 
дяпэкIи зэрытхъумэным,          
гъунэгъу  хабзэхэр зэ рыд-
мыгъэкIуэ дыным, экономи-
кэми  щэн хабзэми щыдиIэ 
зэпы щIэ ныгъэхэм зэ ры зед-
гъэубгъуным я ужь диты-
нущ. Мамырыгъэ, фIыгъуэ, 
ехъулIэныгъэ яIэну со-              
хъуэхъу Осетие Ищхъэрэ-
Ала нием щыпсэухэм. 

Къэбэрдей-Балъкъэрым 
къыбгъэдэкIыу, КIуэкIуэ Каз-
бек Меняйлэ Сергей          ты-
гъэ хуищIащ Осетие Ищ-
хъэрэ-Алание республикэм 
медицинэмкIэ и IуэхущIапIэ-
хэм къыщагъэсэбэпыну ма-
шинэ. 

Къэбэрдей-Балъкъэрым щызэфIэкIащ 
Къэрал Думэм и IX зэхуэсымрэ щIыпIэ 
самоуправленэхэмрэ щылэжьэну депутат-
хэр хахын папщIэ ирагъэкIуэкIа Iэ Iэты- 
гъуэр. Республикэм къыщызэрагъэ пэ ща 
хэхакIуэ участкэ 354-р мэзкуу сыхьэт 
бжэкIэмкIэ 20:00-м зэхуащIыжащ. 

КъБР-м и Iэтащхьэм республикэм щып-
сэу хэм фIыщIэ яхуищIащ жыджэру хэхыны-
гъэм зэрыхэтам папщIэ: 

«Си хэкуэгъу лъапIэхэ! И кIэм нэблэгъащ 
Къэрал Думэм, Къэбэрдей-Балъкъэрым            
и къалэхэмрэ районхэмрэ я щIыпIэ самоу-
правленэхэм щылэжьэну депутатхэм я 
хэхыныгъэр. Республикэм щыпсэу псоми 
фIы щIэш хуэ яхузощI хэхакIуэ участкэхэм 
къа кIуэу я Iэ яIэтыныр зэракъалэныр 
 къазэрыгурыIуам папщIэ. КъинэмыщIауэ, 
фIыщIэ яхузощI хэхыныгъэр къызэзыгъэ-
пэщахэми: хэхакIуэ комиссэхэм, кIэ лъып-
лъакIуэхэм, хабзэхъумэхэмрэ экстреннэ 
IуэхущIапIэ хэмрэ, щIалэгъуалэмрэ ди 
нэхъыжь хэмрэ, творческэ гупхэмрэ волон-
тёрхэмрэ. Гуп лэжьыгъэшхуэ екIуэкIащ, 

иджы абы кърикIуа хэр къапщытэж. Кон-
ституцэм къыдита Iэмалыр къэдгъэ-
сэбэпри, къэралым и зэ Iу зэпэщыныгъэр, 
хуитыныгъэр, зыу жьы ныгъэр, дызытемы-
шыныхь пщэдейрей махуэр къыхэтхащ. Ад-
рей илъэсхэми ещхьу, Къэбэрдей-Балъ-
къэрыр ди Президент Путин Владимир 
Владимир и къуэм и гъусэщ, абы иукъуэ-
дия унэтIыныгъэм, абы къыхихам тетщ, 
Урысей зэкъуэтыр икIи къаруу фIэр къы-
хех». 

IэIэтыр махуищкIэ екIуэкIащ, хэхакIуэ 
участкэхэм цIыхухэм я нэгу щызрагъэужьу. 
Унагъуэурэ, лэжьакIуэ гупурэ къекIуэлIащ 
цIыхухэр хэхыныгъэм. ХэхакIуэ участкэ псо-
ми лэжьыгъэр наIуэу къыщызэрагъэпэщат. 
КIэлъыплъакIуэхэр, политикэ партхэм я лIы-
кIуэхэр, СМИ-хэр дэни щыIащ. Щхьэусы-
гъуэ гуэркIэ хэхыныгъэм хэмытыфахэм я 
унэм кIуэурэ Iэ ирагъэIэтащ. 

Хэхыныгъэхэм къагъэлъэгъуар хабзэкIэ 
ягъэува пIалъэм ирихьэлIэу къагъэнэIуэ-
нущ. Официальнэ хъыбархэр Къэбэр-
дей-Балъкъэрым и ХэхакIуэ комитетым и 
хэщIапIэхэм щызэбгратыкIынущ.

Дызытемы шыныхьыну  пщэдейр  къыхах Къулыкъу лъагэ зыхуагъэфэщахэм йохъуэхъу

А махуэ дыдэм КIуэкIуэ 
Казбек ехъуэхъуащ Къэрэ-
шей-Шэрджэсым и Уна-
фэщI къулыкъум щIэрыщIэу 
трагъэувэжа Темрезов Ра-
шид. 

И хъуэхъу псалъэм КъБР-м 
и Iэтащхьэм къыщыхигъэ-
щащ: 

- УФ-м и Президентым ап-
хуэ дэ къулыкъу дзыхь къып-
хуищIыныр зэрып щIэш хуэм 
нэмыщI, ар Къэрэшей-Шэр-
джэсым и цIыхубэм къаб-
гъэдэкI щIыхьщ икIи жэуап-
лыныгъэщ. Дэ дыщогу-
фIыкI щIыналъэм и Парла-
ментым и депутатхэр Iуэхум 
акъылкIэ бгъэдыхьэу, лэ-
жьэ кIэ зыщIэ, пщIэ зиIэ 
цIыху Къэрэшей-Шэрджэ-
сым и лIыщхьэу зэрыхахы-
жам. Рашид Бориспий и 
 къуэр лэжьыгъэм хуэIэижь 
политикщ, цIыхухэр зэ щIэ-
зыгъэуIуэф унафэщIщ, 
цIыху гуапэщ, сыт щыгъуи 
къыб дэIэпыкъун хьэзыру, 
цIыхубэм яфI зыхэлъыр ад-
рей псоми япэ иригъэщу. 
Дэ куэд щIауэ лэжьыгъэкIи, 
цIыхугъэкIи, къуэшыгъэкIи 
дызэпхауэ дыкъогъуэгуры-
кIуэ. А зэпыщIэныгъэхэр си 
дежкIэ лъапIэщи, сыпсэуху 
зэрызмыгъэкIуэдыным я 
ужь ситынущ. 

КъБР-м и Iэтащхьэм къы-

хи гъэщащ Темрезов Рашид 
хуэдэу зи Хэкур фIыуэ зы-
лъагъу, зи къалэным хуэпэж 
цIыхум и пщэ далъхьа къу-
лыкъу лъагэр зэрыхуэфа-
щэр. КъШР-м и экономикэм 
зеужь, социальнэ инфра-
структурэр ефIакIуэ зэ-
пытщ. «Псом япэ а псори зи 
фIыгъэр ди къуэш респуб-
ликэ Къэрэшей-Шэр джэ-
сым и цIыхубэрщ, итIани, 
ехъу лIэныгъэхэр къэзышэр 
щIыналъэм политикэ жы-
жьэ рыплъэ зэрыщызэра-
хьэрщ». 

«Къэрэшей-Шэрджэсым 
къиIукI дэтхэнэ хъыбарыфI-
ми дыщогуфIыкI, - къыпи-
щащ КIуэкIуэ Казбек. - Ди 
щIыналъэхэр зэныбжьэгъу 
къудейкъым. ЛIэщIыгъуэ 
зыб  жанэ я ныбжьщ ди зэ-
гъунэгъугъэм, лъэпкъ хаб-
зэхэмкIи дызэтохуэ, бла-            
гъагъкIи дызэпхащ, а псом 
зэкъуэш республикэ ди-
щIащ».

КъБР-м и Iэтащхьэм и 
псалъэм и кIэм аргуэру зэ 
Темрезов Рашид ехъуэ-
хъуащ, КъШР-м и цIыхубэ-
ми мамырыгъэ, фIыгъуэ, 
ехъулIэныгъэ яIэну зэри-
гуа пэр жиIащ. Къэбэр-
дей-Балъкъэрым щып сэу-
хэм къабгъэдэкIыу, КуэкIуэ 
Казбек КъШР-м и лIыщхьэм 

медицинэ IуэхущIапIэхэм 
пап щIэ машинэ тыгъэ хуи-
щIащ. 

Осетие Ипщэ республи-
кэм фокIадэм и 20-м ще-
кIуэкIа хэхыныгъэм ипкъ ит-
кIэ, абы и президенту хахащ 
Камболов Марат. КIуэкIуэ 
Казбек абы хуигъэхьа хъуэ-
хъу тхыгъэм итщ: 

«Камболов Марат Арка-
дий и къуэм сохъуэхъу Осе-
тие Ипщэ республикэм и 
президенту зэрыхахамкIэ. 
Къэралым и лIыщхьэр хэ-
хыныр цIыхубэм конститу-
цэм кърит хуитыныгъэщ, ар 
и къэралыгъуэми щхьэхуи-
тыныгъэми и лъабжьэщ. 
Осетие Ипщэ республикэм 
щыпсэухэм а хуитыныгъэр 
къагъэсэбэпри, я къэкIуэну 
махуэр Камболов Марат 
дзыхь хуащIащ. Нобэ Осе-
тие Ипщэм егъэлъапIэ Рес-
публикэ щыхъуа махуэр. 
1990 гъэм фокIадэм и 20-м 
Осетие Ипщэм и цIыхубэм 
къэралыгъуэ яIэну зэрахуи-
тыр къазэуащ, хахуэу езы-
хэм къыхахым, я хабзэхэм, я 
лъапIэныгъэхэм къащхьэ-
щыжащ. 

Камболов Марат Осетие 
Ипщэ республикэм ехъулIэ-
ныгъэ иIэу хуэлэжьэну гурэ 
псэкIэ сохъуэхъу, езы цIы ху-
бэри ипэкIэ кIуатэу, ехъу лIэ-

ныгъэрэ ефIэкIуэныгъэрэ 
яIэу псэуну си гуапэщ». 

«Шэшэным и УнафэщI 
 хъуным епхауэ екIуэкIа 
хэхыныгъэм пщIэ зыхуэсщI 
си лэжьэгъу икIи си къуэш 
Кадыров Рамзан шэч зы-
хэмылъ те кIуэныгъэ къыщи-
хьащ, - ирит хащ КъБР-м и 
Iэтащ хьэм и интернет на - 
пэ кIуэцIым фокIадэм и 21-
м. - А гуфIэгъуэмкIэ езы 
Рамзан Ахъмэт и къуэми 
респуб ликэм и цIыхубэми 
со хъуэхъу. И республикэмрэ 
Урысеймрэ псэемыблэжу 
яхуэ лэжьэныр зи плъапIэ 
цIыхум аргуэру я къэкIуэну 
махуэр дзыхь хуэзыщIа 
шэшэн цIыхубэр Iуэхум губ-
зыгъэу зэрыбгъэдыхьами 
шэч къытесхьэркъым. Ди 
Президент Путин Владимир 
и дзыхьыр игъэпэжынущ 
Кадыров Рамзан. Ар пщIэ 
иIэу ирокIуэ Шэшэным и 
япэ президент, Урысейм и 
лIыхъужь Кадыров Ахъмэт-
хьэжы и лъагъуэм. Узын-
шагъэ быдэ иIэну, илъэс 
куэдкIэ и республикэми ди 
Хэкушхуэми хуэлэжьэну 
гурэ псэкIэ сохъуэхъу Рам-
зан, езы Шэшэн республи-
кэри ефIэкIуэну си гуа-
пэщ». 

КЪУДЕЙ Iэминэ. 

Лъэпкъ хъугъуэфIыгъуэхэр щаIуатэ

Гукъинэж хъуащ лъэпкъ куэд щызэхэс,  
Май районым щекIуэкIа зэхыхьэр. Абыхэм 
ягъэлъэгъуащ лъэпкъ зэхэгъэж зэры щы-
мыIэр, ди республикэм исхэр зэгурыIуэрэ 
зэдэIуэжу зэрызэдэпсэур. Май къалэм дэт  
курыт еджапIэ №3-м и унафэщI Храмшинэ 
Галинэрэ еджапIэм и къэфакIуэ цIы кIу-
хэмрэ гуапэу ирагъэблэ гъащ махуэшхуэм  
хэтыну хьэщIэхэр. 

Абыхэм яхуеблэгъат Дунейпсо Адыгэ 

Хасэм и тхьэмадэ Сэхъурокъуэ Хьэутий, 
Май щIыналъэ администрацэм и Iэтащхьэ 
Саенкэ Татьянэ, абы и къуэдзэ Бездудная 
Ольгэ, ЩIэныгъэхэмкIэ Урысей академием 
и Къэбэрдей-Балъкъэр щIэныгъэ центрым 
и щIэныгъэ лэжьакIуэ нэхъыжь КIурашэ 
Жыраслъэн, «Эльбруссоид» фондым и 
тхьэ мадэ Анаев Марат, урыс тхыдэмрэ 
 щэнхабзэмкIэ «Вече» жылагъуэ зэгухьэ-
ныгъэм и лIыкIуэ Добренький Александр, 
нэгъуэщIхэри. 

(КIэухыр 2-нэ нап.).

ФокIадэм и 18 - 20 махуэхэм Уры-
сейм и политикэ Iуэхугъуэ нэхъыщ-
хьэ дыдэр екIуэкIащ. 

КъБР-м и Правительствэм и Уна-
фэщI Мусуков Алий Налшык къалэм 
и хэхыпIэ №126-м Iэ щиIэтыну щы-
кIуам, УФ-м и Къэрал Думэм и еб-
гъуанэ зэхуэсыгъуэм хэтыну депутат-
хэмрэ щIыпIэ унафэщIхэмрэ я хэ хы-
ныгъэхэм я мыхьэнэм и гугъу ищIащ: 
«Сыт хуэдэ къэралым дежкIи мыхьэ-
нэшхуэ иIэщ хабзэм тет унафэщIхэр 
иIэным. Ар хэхыныгъэхэм елъытащи, 
мыхьэнэшхуэ иIэщ дэтхэнэ цIыхури 
къакIуэу и Iуэху еплъыкIэр къигъэлъэ-
гъуэным. Иужьрей илъэсхэм Къэрал 
Думэм, ФедерацэмкIэ Советым жы-

джэру, псынщIэ дыдэу унафэ куэд 
къащ тэ. Ар гъэзэщIакIуэ властым сэ-
бэп къытхуохъу гугъуехьхэр псынщIэу 
зэфIэхынымкIэ. Нобэ дэ къыхыдох 
щIыпIэ унафэр зезыхьэнухэри. Ди 
дежкIэ мыхьэнэшхуэ иIэщ ди район-
хэм щыIэ гугъуехьхэм, цIыхухэм лъэ-
пощхьэпо яхуэхъухэм хэзыщIыкI, щIы-
налъэ унафэхэр купщIафIэу къэзы-
щтэну депутатхэр хэтхынми», - жиIащ 
абы.

Iэ щаIэт зы махуэм КъБР-м ЦIыхум 
и хуитыныгъэхэр хъумэнымкIэ и упол-
номоченнэ Зумакулов Бориси хэхы-
ныгъэхэм хэтащ. Нэхъыжьыр и уна-
гъуэм и гъусэу хэхыпIэм кIуащ, я Iуэху 
еплъыкIэмрэ я хуитыныгъэмрэ ягъэ-
зэ щIэным жэуаплыныгъэ зэры пы-

лъыр зыхащIэу.
Зумакуловым жиIащ республи-

кэмрэ къэралымрэ я къэкIуэнур 
къызэгъэпэщыным дэтхэнэ цIыхури 
хэтын зэрыхуейр. Уполномоченнэм 
зэрыжиIэмкIэ, хэхыныгъэхэр цIыхубэ 
властым и Iэмэпсымэ нэхъыщхьэщ, 
Iуэхур хабзэм тету, нэрылъагъуу зэ-
рагъэзащIэр - жылагъуэм къэралым 
 хуищI дзыхьым и шэсыпIэщ.

Гукъыдэжыр инт

Мы гъэм IэIэтым и зы махуэр, фо-
кIадэм и 20-р, Адыгэхэм я махуэш-
хуэм техуащ. Абы къыхэкIыу хэхыны-
гъэхэр щекIуэкI щIыпIэхэм щхьэусы-

гъуитIкIэ гуфIэгъуэ зэхыхьэхэр щы-
зэхэтащ. Абы зэрипхырт цIыхубэ 
зэ къуэтыныгъэмрэ лъэпкъ щэнхаб-
зэхэр зэрахъумэмрэ. 

Тэрч районым и хэхыпIэхэм ящыщ 
зым «Дуней» къэфакIуэ гупым хэтхэм 
а махуэм хэхакIуэхэм я гукъыдэжыр 
къаIэтынымкIэ я зэфIэкI еблэжа-
къым. Пшынауэхэмрэ къэфа кIуэ-
хэмрэ зыкъагъэлъэгъуа къудейкъым, 
абыхэм хэхакIуэхэри, жылагъуэ кIэ-
лъыплъакIуэхэри, комиссэм хэтхэри 
жыджэру я джэгум ирагъэблагъэрт. 
ЦIыхухэм апхуэдэ жэрдэмыр я гуа -
пэу даIыгът, щIэблэр гъэгушхуэн зэ-
рыхуейм тращIыхьу.

(КIэухыр 2-нэ нап.).

КъэкIуэнур ягъэбелджылы

ХаIэтыкIащ  Адыгэхэм  я  махуэр
Адыгэхэм я махуэшхуэр мы гъэм нэхъ хэIэтыкIауэ ягъэлъэпIащ жыпIэмэ, ущы уэ-

нукъым. Щхьэусыгъуэ хуэхъуар УФ-м и Президентым и УнафэкIэ, 2026 гъэр Урысейм 
и лъэпкъхэм я зэкъуэтыныгъэм и илъэсу зэрыщытырщ. Абы ипкъ иткIэ, мы гъэм 
къэралым щекIуэкI Iуэху хэ хахэр щIэзыгъэбыдэщ Адыгэхэм я махуэри. Сыт щхьэкIэ 
жы пIэмэ, ари зыхухэхар лъэпкъ хъугъуэфIыгъуэхэр хъумэнырщ, зэгъунэгъухэм я 
зэхуаку зэгурыIуэныгъэ дэлъынырщ, щхьэж и лъапIэныгъэхэм гулъытэ  хуищIу ду-
нейм тетынырщ. Къэбэрдей-Балъкъэрым и щIыналъэ, жылэ псоми Iэтауэ къы-
щызэрагъэпэщащ Iуэху дахэ куэд. Абыхэм ящыщ зыбжанэм ди газетеджэхэр фыщы-
догъэгъуазэ.

КъБР-м и Iэтащхьэ КIуэкIуэ Казбек 
яхуэ защ республикэм и къалэхэмрэ рай-
онхэмрэ я администрацэхэм я уна фэщI-
хэм. КъинэмыщIауэ, Къэбэрдей-Балъ-
къэрым и ХэхакIуэ комиссэм и унафэщI 
Джэш Вячеслав зэIущIэ дригъэкIуэ-       
кIащ. 

ЗЭIУЩIЭМ теухуауэ КIуэкIуэ Казбек и ин-
тернет напэкIуэцIым щитхыжащ: «Республи-
кэм къыщызэрагъэпэща хэхакIуэ участкэ 
354-м махуищым и кIуэцIкIэ Iэ зэрыщаIэ-
там кърикIуам щыгъуазэ зытщIащ. 

Ди Президентым дэтхэнэ зыри хэхыны-
гъэм хэтын хуейуэ зэрыжиIар Къэбэр-
дей-Балъкъэрым щыпсэухэм зэрызэхахам 
и щыхьэтщ хэхакIуэ участкэхэм цIыху куэд 
къызэрекIуэлIар. 

ФIыщIэ яхузощI Къэрал Думэмрэ щIыпIэ 
самоуправленэхэмрэ щылэжьэнухэр ха-
хыныр я къалэну къэзылъытахэм. 

Къэбэрдей-Балъкъэрым хэхыныгъэхэр 
дэ  гъуэу щекIуэкIауэ къызолъытэ. Iэ Iэты-
гъуэ махуэхэр къызэзыгъэпэщахэм ира-
гъэкIуэкIа лэжьыгъэм папщIэ фIыщIэ 
яхуэсщIащ». 

Дагъуэншэу къызэрагъэпэщат

КъБР-м и ХэхакIуэ комиссэм и УнафэщI 
Джэш  Вячеслав дыгъуасэ иригъэкIуэкIа 
зэIущIэм къыщызэщIакъуэжащ Урысей 
Федерацэм и Федеральнэ Зэхуэсым и 
Къэрал Думэм и ебгъуанэ зэхуэсыгъуэм 
и депутатхэм я хэхыныгъэхэр Къэбэр-
дей-Балъкъэрым зэрыщекIуэкIамрэ абы 
кърикIуамрэ. 

КЪЭБЭРДЕЙ-Балъкъэр хэхыпIэ округ            
№ 17-м и хэхыныгъэхэм хэтащ цIыху 468 
301-рэ (процент 84,69-рэ). Щхьэгуэш Адэл-
бий Лулэ и къуэм цIыху 321 731-м Iэ хуаIэ-
тащ (процент 68,77-м). Бабаев Заур папщIэ 
Iэ яIэтащ цIыху 10 454-м (проценти 2,23-рэ), 
Войтов Алексей Иван и къуэм папщIэ - хэ-
хакIуэ 39 514-м (проценти 8,45-рэ), Пащты 
Борис СулътIан  и къуэм папщIэ - 73 734-м 
(процент 15,76-рэ), Таппасхановэ Аминат 
Ануар и пхъум - 4 246-м (процент 0,91-рэ), 
Тумановэ Еленэ Юрий и пхъум - 17 632-м 
(проценти 3,77-рэ).

Политикэ партхэм я хэхыныгъэхэм къри-
кIуар: «Урысей зэкъуэт» политикэ партым и 
лъэныкъуэщ цIыху 329 396-рэ (процент 
70,28-рэ), КПРФ-м къылъысащ мин 80-рэ 
097-рэ (процент 17,09-рэ), ЛДПР-м - мин 24-
рэ 78-рэ (проценти 5,14-рэ), «Демократие 
занщIэм и парт» политикэ партым   Iэ хуаIэ-
тащ 376-м (процент 0,08-рэ), «Щхъуан-
тIэхэр» партым - 564-м (процент 0,12-рэ), 
«Родина» партым - 423-м (процент 0,09-рэ), 
«Новые люди» партым - мин 14-рэ 562-м 
(проценти 3,11-рэ), «Захуагъэ здэщыIэ Уры-
сей» партым - мин 18-рэ 123-рэ (проценти 
3,87-рэ), «Пенсионерхэм я партым» - 329-м 
(процент 0,07-рэ), «Урысейм и коммунист-
хэр» партым - 235-м (процент 0,05-рэ).

КъБР-м и ХэхакIуэ комиссэм республи-
кэм и дэтхэнэ хэхакIуэми фIыщIэ хуещI я 
Iуэху еплъыкIэр жыджэру къызэрагъэлъэ-
гъуам папщIэ!

БАГЪЭТЫР Луизэ.

Хэхыныгъэхэм япкъ иткIэ

Адыгэ Псалъэ                              арkbr.ru                              adyghe@mail.ru                              smikbr.ru                               Адыгэ Псалъэ

Хуейм зыхуей игъуэтмэ, 
бажэм хуэдэу мэущ.

Лъэпкъ Iущыгъэ:

Дунейм
щыхъыбархэр

Зыгъэхьэзырар
БАГЪЭТЫР Луизэщ.

ЩIалэгъуалэр 
ягъэгушхуэ

ХаIэтыкIащ  Адыгэхэм  я  махуэр

(КIэухыр. ПэщIэдзэр 1-нэ нап.).
Тэрч районым и щIыпIэ администрацэм и 

Iэтащхьэм и къалэнхэр зыгъэзащIэ Уэдыхь 
Тимур IэIэтым и унагъуэр и гъусэу (и щхьэ-
гъусэ Мадинэрэ и къуэ Аскэррэ) къэкIуат.
ЩIыналъэм щыпсэухэм ехъуэхъуу абы къы-
хигъэщащ: «УФ-м и Къэрал Думэм и депутат-
хэмрэ щIыпIэ унафэр зезыхьэну хэмрэ я 
хэхыныгъэхэм ди щIыналъэми къэ ралми 
зэрызаужьынур елъытауэ щытынущ. Къапщ-
тэмэ, федеральнэ унафэхэм епхащ эконо-
микэм зиужьынри, цIыхухэм ягъуэ тыну 
дэIэпыкъуныгъэри, къалэхэмрэ къуа жэхэмрэ 
зэIузэпэщ зэрыхъунури. ЩIыпIэ Iэтащхьэхэм 
я гугъу пщIымэ, абыхэм елъытащ ди гъуэгу-
хэмрэ пщIантIэхэмрэ зыхуей хуэзэ ныр, школ-
хэмрэ сымаджэщхэмрэ зэры лэ жьэнур, нэ-
гъуэщI хэри. Зым и IэIэтым зыри къимыкIыу 
къыпщыхъу хъунукъым. Дэтхэнэ зы цIыхуми 
и IэIэтым мыхьэнэшхуэ иIэщ, ди къэкIуэнур 
зэгъусэу доубзыхури. ФIыщIэ  яхузощI Iэ 
зыIэта псоми». Уэдыхьыр щыIащ къуажэ нэхъ 
жыжьэхэм ящыщ Курп Ищхъэрэм и хэхыпIэ 
№268-ми.

Хэхыныгъэхэр зэрекIуэкIым зыщагъэгъуа-
зэу, КъБР-м егъэджэныгъэмрэ щIэныгъэм-
кIэ и министр Езауэ Анзоррэ республикэм 
бжыгъэхэр зи лъабжьэ зыужьыныгъэмкIэ, 
связымрэ цIыхубэ коммуникацэхэмкIэ и ми-
нистр Бозий Аскэррэ Тэрч районым щыIащ. 
Акъбащ Ипщэ къуажэм и хэхыпIэ №263-м 
хьэ щIэхэр щекIуалIэм, зыгъэпсэхугъуэ ма-
хуэхэм къэкIуэжа студентхэм Iэ яIэту ири-
хьэлIащ. Языныкъуэхэр япэу хэхыныгъэхэм 
хэту арат. Езауэ Анзор жиIащ щIалэгъуалэм 
я хуитыныгъэхэр къагурыIуэу Iэ зэраIэтым 
мыхьэнэшхуэ зэрыхилъагъуэр. 

Хамэ къэрал хьэщIэхэр
Хэхыныгъэхэр цIыхум гукъинэ зэращыхъун 

Iуэхугъуэ куэд щекIуэкIащ республикэм и 
 район псоми. Лъэпкъ фащэхэр ящыгъыу, ди 
цIыхубэм къыдекIуэкI шхыныгъуэхэр хэ хы-
пIэхэм къыщаIэту, машинэ хьэлъэзешэхэм 
пшынэ макъыр къиIукIрэ я къуажэм и фIэщы-
гъэр ину Iэтауэ - псори гукъыдэж къозытт. Мы 
гъэм хэхыныгъэхэм щIыналъэм и жылагъуэ 
кIэлъыплъакIуэхэм къищынэмыщIа, хамэ 
къэрал зэхуэмыдэхэм (Венесуэлэ, Арген-
тинэ, Перу, Абхъаз, Боливие, Индие, н.) къи-
кIахэри хэтащ (ахэр ЩIалэгъуалэм я дуней-
псо зэхыхьэшхуэ Екатеринбург щекIуэ кIам 
къикIат). Налшык къалэм и гимназие №14-м 
щыIа хэхыпIэ №107-м апхуэдэу цIыхуибгъу 
екIуэлIат. Венесуэлэ щыщ Рамирес Пласэ 
Кристофер Кени хэхыныгъэхэр зэ рекIуэкIыр 
гъэщIэгъуэн щыхъуащ. «СфIэгъэщIэгъуэнщ 
Урысейм IэIэтыр зэрыщрагъэкIуэкI щIыкIэр. 
Iуэхум зыщызгъэгъуазэу, сыкIуэжмэ яхуэс-
Iуэтэжыну си мурадщ», - жиIащ абы. 

Урысей-таджик университетым къэпщытэ-
ны гъэхэр езыгъэкIуэкI и IэнатIэм и унафэщI 
Мир зохуджаев Бахтиер къыхигъэщащ 
 хэ  хы  ныгъэхэм ипэ къихуэу, Iуэхур къызэ ры-
зэрагъэпэщым ахэр зэрыщагъэгъуэзар, ауэ 
езым и нэкIэ псори илъагъуну зэри гуапэр. 
Хамэ къэ рал хьэщIэхэр республикэм адрей и 
хэх ы пIэхэ ми лэжьыгъэр зэрыщекIуэкIым 
кIэлъып лъу щыIащ. 

Нэхъыжьри
нэхъыщIэри зэбгъурыту

Зэ еплъыгъуэкIэ IэIэтым екIуалIэу къып-
щыхъунур нэхъыжьхэращ. Ауэ мы гъэм хэ-
хыпIэхэм щылажьэхэм зыжьэу къыхагъэщ 
щIалэгъуалэр жыджэру къазэрыхуэкIуар. 
Псалъэм папщIэ, хэхыпIэ №129-м и унафэщI 
Беловэ Викторие жеIэ: «Мыгъэрей Iэ Iэтым и 
щхьэхуэныгъэ нэхъыщхьэр хэхыныгъэхэм 
къакIуэм я ныбжьым зэрызихъуэжарщ. 
Мыхьэнэшхуэ иIэу къыдолъытэ мы гъэм япэу 
Iэ зыIэт цIыху куэд къызэрыкIуар. Япэм 
хэхыныгъэхэм кIуэуэ щытар нэхъ зи ныбжь 
хэкIуэтахэрамэ, мы гъэм ику ит ныбжьым ит-
хэмрэ щIалэгъуалэмрэ нэхъ жыджэращ».

Нэхъыжь дыдэу Iэ зыIэтауэ мы хэхыны-
гъэхэм хэтауэ зи хъыбар тщIэр илъэси 105-рэ 
ирикъуа, Шэджэм Ищхъэрэ щыщ Габоев Ас-
лъэнщ. ХэхыпIэ №302-м и лэжьакIуэхэр нэ-
хъыжьым и унэм еблагъэри Iэ ирагъэIэтащ. 
Нэхъ ипэкIэ ар илъэс куэдкIэ хэхыныгъэхэм 
езыр екIуалIэу щытащ. Апхуэдэу ягу 
 къагъэкIыж Урысей Федерацэм и Президент 
хэхыныгъэ блэкIам ар шым тесу, къэрал 
ныпыр иIыгъыу хэхыпIэм кIуауэ зэрыщытар.

ЩIалэгъуалэм и гугъу пщIымэ, абыкIэ ща-
пхъэт Аргудан къуажэм и хэхыпIэ №68-м ма-
къамэ Iэмэпсымэхэм еуэ «Аргудан» цIыхубэ 
ансамблым хэт ныбжьыщIэхэм я хуитыны-
гъэхэр иджы япэу зэрыщагъэзэщIар. Абыхэм 
я дежкIэ а махуэр мыхьэнэшхуэ зи Iэт, я щIы-
налъэмрэ къэралымрэ я къэкIуэнур зыгъэ-
белджылы Iуэхугъуэм хэтыну Iэмал ягъуэта-
ти. ЩIалэхэр я щапхъэщ лъэпкъ хабзэхэм 
ухуэпэжу, щэнхабзэ щIэиныр фIыуэ плъагъуу 
уи Хэкум и пащхьэ щыуиIэ пщэрылъри 
бгъэзэщIэн зэрыхуеймкIэ. 

Нэчыхьытхыр - хэхыпIэм
Мы хэхыныгъэхэр ягу къызэринэжынухэм 

ящыщщ а махуэхэм техуэу къэунэхуа унагъуэ-
щIэхэм я нэчыхьыр зэратхыу, IэIэтым зэры-
кIуар. Мамбэтхэ Маратрэ Ангелинэрэ 
Шэджэм къалэм ЩэнхабзэмкIэ и унэм къы-
щызэIуаха хэхыпIэ №307-м я нэчыхьытхри 
щекIуэкIащ, абдеж дыдэм занщIэуи IэIэ тым 
хэтащ. Апхуэдэ зы унагъуэщIэ къыщыхъуащ 

Прох ладнэ райо ным и Прималкинскэ жылэ-
ми (хэхыпIэ №227-м). 

Лъэпкъ зэкъуэтыныгъэ
«Ди къуажэм цIыху мини 5-м щIигъу щоп-

сэу, лъэпкъ зэмылIэужьыгъуэу 13 дэсщ. Ди 
хабзэхэр зэмыщхьми дызэхуэгуапэу, зызы-
щIэдгъакъуэу, дызэкъуэту дызэдопсэу. Аращ 
хэхыныгъэхэм зэгъусэу псори дыкъы щIэ-
кIуэр», - жеIэ Дей къуажэм пенсэм щыс хэм я 
зэгухьэныгъэм и унафэщI Токъу Сарэ. 

Къэбэрдей-Балъкъэрым лъэпкъ нэхъыбэ 
дыдэ зыдэсу къагъэлъагъуэр Кременчуг-
Константиновскэщ - абы лъэпкъ зэхуэмыдэу 
29-рэ щызэхэсщ. Яхэтщ хэкурыс адыгэхэри, 
Сирием къикIыжа ди лъэпкъэ гъу хэри, балъ-
къэрхэри, урысхэри, молдованхэри, цыджан-
хэри. Мы къуажэми хэхакIуэхэр жыджэру 
IэIэтым щыхэтащ. ЦIыхухэр уна гъуэ-унагъуэу, 
лъэпкъ-лъэпкъыу, лэжьа кIуэхэр гупу хэхыны-
гъэхэм зэрекIуэлIам 2026 гъэр Урысейм и 
лъэпкъхэм я зэкъуэтыныгъэм и илъэсу зэра-
гъэувар игъэпэжауэ жыпIэ хъунущ.

IуэхущIапIэхэм
Iэ щызыIэтахэр

Республикэм щылажьэ IуэхущIапIэхэм я 
лэжьакIуэхэр зэуIуу хэтащ мы хэхыныгъэхэм. 
Шэджэм районым «Шэджэм - Агро» Iуэху-
щIапIэмрэ Шэджэм абдж заводымрэ я 
лэжьакIуэхэм я Iуэхур къамыгъанэу Iэ яIэты-
ну Iэмал яIащ. Абыхэм кърагъэблэгъат хэ-
хакIуэ комиссэм и лэжьакIуэхэр. «Военком-
ТекстильПром» дэрбзэр фабрикэм щы-
лажьэхэр езыхэр зэгъусэу екIуэлIащ хэ-
хыпIэм. 

Къэщкъэтау къуажэм дэт дэрбзэр фабри-
кэм и лэжьакIуэхэри жыджэру хэтащ хэхыны-
гъэхэм. IуэхущIапIэм и унафэщI Эристаев 
Абдурэхьмэн жиIащ: «Дэ къытфIэмыIуэхуу 
щыткъым ди къэралым и къэкIуэнур. Ды-
хуейщ ар ефIакIуэу, щIэращIэу, мамыру 
псэуну».

Дзэлыкъуэ районым и сымаджэщ нэ-
хъыщхьэм и дохутыр нэхъыщхьэ Лыджыдэ 
Аксанэ и гупыр IэIэтым щишам жиIащ: «Ма-
хуэ къэс жэуаплыныгъэшхуэ зыпылъ уна-
фэхэр къыдощтэ, цIыхухэм я узыншагъэмрэ 
гъащIэмрэ елъытауэ. Аращи, псом хуэмыдэу 
фIыуэ къыдгуроIуэ жэуаплыныгъэм, зэ-
пIэзэрытыныгъэм, ди къалэным набдзэгуб-
дзаплъэу дызэрыхущытым я мыхьэнэр. 
Хэхы ныгъэхэм дыхэтыныр республикэмрэ 
узыншагъэр хъумэнымкIэ IэнатIэмрэ я 
къэкIуэнум ди хэлъхьэныгъэщ».

Дзэ Iуэху хэхам хэтхэр
Дзэ Iуэху хэхам щыIэхэмрэ ветеранхэмрэ 

IэIэтым жыджэру хэтащ. Хэкум и щхьэхуи-
тыныгъэр мы зэманым зыхъумэхэр лъэны-
къуэ къыщынакъым республикэмрэ къэра-
лымрэ я зыужьыныгъэр убзыхуным епха 
Iуэхур щекIуэкIым. Абыхэм ящыщ куэд хэхы-
пIэхэм кIуащ я унагъуэхэм, Iыхьлыхэм я 
 гъусэу. 

Шэрэдж районым хыхьэ Къэщкъэтау 
жылэм и хэхыпIэм Iэ щиIэтащ дзэ Iуэху хэхам 
и ветеран Чеченов Эльдар. Ар и щхьэгъусэм 
и гъусэу хэхыныгъэхэм щыIащ. «Къэрал Ду-
мэм и депутат хэхыныгъэхэм мыхьэнэшхуэ 
яIэщ. Сэ къызэрыслъытэмкIэ, къэралым ифI 
зыхэлъхэр зыгъэкIуэтэнухэр зэгъусэу дгъэ-
белджылыпхъэщ, - жиIащ лIыхъужьым.

Къэщкъэтау жылэм и хэхыпIэ №332-м Iэ 
щызыIэта Моллаев Алии къыхигъэщащ 
хэхыныгъэхэм хэтыныр дэтхэнэми и къалэну 
зэрыщытыр, Iэ пIэтыну Iэмал уиIэныр езыр 
щIыхь зыпылъу къызэрилъытэр. И лэжьэгъуэ 
махуэр хэхыпIэм щезыгъэжьахэм ящыщт 
Жансуев Эльдари. Абы Налшык къалэм и 
хэхыпIэ №106-м Iэ щиIэтащ икIи къыхигъэ-
щащ махуэм зэрыпэплъар, абы мыхьэнэшхуэ 
зэриIэр. ХэхыпIэ №40-м (Налшык къалэм и 
курыт еджапIэ №9-м къыщызэIуахам) Iэ 
щиIэтащ «Къэбэрдей-Балъкъэрым и лIы-
хъужьхэр» Iуэхум хэт Нэзэр Къантемыр и уна-
гъуэми. 

Дзэ Iуэху хэхам хэт Коваленкэ Роман 
жиIащ: «Ди къэкIуэнур къыхэтхыну дыкъэ-
кIуащ. Дэ езым дэлъытащ сыт хуэдэу ди гъа-
щIэр хъунуми. Ди къалэм, республикэм, 
къэралым я зыужьыныгъэм хэлъхьэныгъэ 
хуэзыщIынухэр щыхэтхкIэ, дэ жэуаплыныгъэ 
тхэлъын хуейщ».

Дзэ Iуэху хэхам и ветеран Къущхьэ Ан-
демыркъан Iэ щиIэтащ езыр щеджа курыт 
школ №25-м. «Ди къэрал лъэрызехьэм па-
пщIэ нобэ Iэ доIэт. Урысейм и Iуэхухэр сыт 
щыгъуи хуэдэу дыдоIыгъ!» - къыхигъэщащ 
абы.

ХэхыпIэ нэхъ лъагэ дыдэм
Къэбэрдей-Балъкъэрым и Iуащхьэмахуэ 

райо ным, Урысейм и хэхыпIэ нэхъ лъагэ 
дыдэр - №355-р  здэщыIэм, IэIэтыр махуищ-
ми хуабжьу щекIуэкIащ. Абдеж Iэ щаIэтащ                                     
КъуэкIыпIэ Жыжьэм и дзэ училищэм и кур-
сантхэмрэ Урысей МЧС-м и бгы лъагэ 
къэлъыхъуакIуэ-къегъэлакIуэ гупым и лэ-
жьа  кIуэхэмрэ.

«Сэ КъуэкIыпIэ Жыжьэ дзэ училищэм сы-
щоджэ. Абы дыкъикIри, командировкэ бгым 
дыкъэкIуащ. Хэхыныгъэхэм дыхэтыным 
мыхьэнэшхуэ иIэу къыдолъытэ. Дыкъыз-
дэкIуа хэхыпIэр фIы дыдэу къызэрагъэпэ-
щащ, псори хабзэм тету», - жиIащ хэхыны-
гъэхэм хэтахэм ящыщ зым.

БАГЪЭТЫР  Луизэ.

(КIэухыр. ПэщIэдзэр 1-нэ 
нап.).

ГуфIэгъуэ Iуэхум пэублэ хуэ-
хъуащ «Ди хэкум и щIыпIэ да-
хэхэр» зыфIаща сурэт гъэлъэ-
гъуэныгъэмрэ школ музейм 
«Адыгэхэр» фIащауэ и зы 
плIанэпэм щрагъэувэкIа хьэп-
шыпхэмрэ хьэщIэхэр зэрыща-
гъэгъуэзар. Курыт школым и 
еджапIэ пэшхэр а махуэм 
щIэн гъуазэ пэлъытэ хъуат. 
Адыгэбзэм, щэнхабзэм, хаб-
зэм, тхыдэм, нэгъуэщI Iуэху-
гъуэ куэдым траухуа дерсхэм 
ныбжьыщIэхэр жыджэру щIэ-
сащ. Псалъэм къыдэкIуэу жы-
пIэмэ, географиемкIэ дер-
сым сабийхэр щыщагъэгъуэ-
защ адыгэхэр лIэщIыгъуэ зэ-
хуэмыдэхэм зэрытIысхьауэ 
щы та щIыпIэхэм, нэгъуэщI 
дерсым щрагъэцIыхуащ щэн-
хабзэм и лэжьакIуэ цIэры-
Iуэхэу адыгэхэм къахэкIахэр, 
«Ди зэкъуэтыныгъэм и къарур 
дызэрызэмыщхьырщ» жы-
хуиIэ дерс зэIухам щызэра-
гъэщIащ Урысей къэралы-
гъуэр зэфIэувэным, зиужьы-
ным ди лъэпкъэгъухэм хуащIа 
хэлъхьэныгъэр. 

ЗэIущIэр адыгэ къафэхэр, 
уэрэдхэр щагъэзэщIа концерт 
гукъинэжкIэ иухащ, апхуэдэуи 
адыгэ шхыныгъуэхэмкIэ узэда 
Iэнэ берычэт къащтащ. 

Аруаныр гъагъэрэ 
ефIакIуэу

Аруан къуажэм дэт Щэнхаб-
зэмкIэ унэм, илъэс къэси 
хуэдэу, цIыхушхуэ кърихьэлIэу 
къы щызэрагъэпэщащ Адыгэ-
хэм я махуэр. Мызыгъуэгум 
абыхэм яхуеблэгъащ Дуней-
псо Адыгэ Хасэм и тхьэмадэ 
 Сэхъурокъуэ Хьэутий, Сирие 
Адыгэ ФIыщIэ Хасэм и лIыкIуэ 
Къэбэрдей Аднан, къуажэдэс 
нэхъыжьыфIхэр, щIалэ-
гъуалэр. Iуэхум и къызэгъэпэ-
щакIуэ, ЩэнхабзэмкIэ унэм и 
унафэщI Зыхьэ-Бэч Оксанэ 
зэрыжиIамкIэ, аруандэсхэм 
мы махуэшхуэр ялъытэ, абы и 
мыхьэнэр фIыуэ къагуроIуэ. 
«Адыгэхэм я махуэр цIыху-хэм 
я нэгу зыщрагъэужь 
 къу дейкъым, атIэ ди лъэп-
къым гушхуапIэу иIэр утыку 
къыдохьэ, ди хъугъуэфIыгъуэ-
хэр догъэлъагъуэ, нэхъыжь-
хэм къытхуагъэна хабзэ да-
хэмрэ лъэпкъ щэнхабзэ бейм-
рэ къыдэкIуэтей щIэблэм 

КъэкIуэнур  ягъэбелджылы
иджы ри зэ ядогъэлъагъу. 
 Къ и  щынэмыщIауэ, мыр лъэ-
пкъ хэр зэзышалIэ махуэщ. Ди 
 къуажэм адыгэуи балъкъэруи 
дэсхэр къызэхуос, зым и гу-
фIэгъуэр адрейм диIэту ды-
къызэрызэдекIуэкIым и нэщэ-
нэу, ди къуэш балъкъэрхэр 
къыткъуэту догъэлъапIэ», - 
жеIэ Оксанэ. А махуэм утыкум 
зы къыщагъэлъэгъуащ «Ну-
рет»  щэнхабзэ центрым и гъэ-
сэн хэм, адыгэбзэкIэ уэрэдхэр 
жа Iащ. 

Сэхъурокъуэ Хьэутий къы-
щыпсалъэм къыхигъэщащ 
нобэ хуэдэ махуэм тхыдэ фэ-
еплъхэр, щэнхабзэ щIэинхэр 
 хъумэным мыхьэнэшхуэ зэри-
Iэр, блэкIам къыхэтх дерсхэр 
къэкIуэнум гъуазэ тхуэхъуурэ 
гъуэгу захуэ хэшыным дри-
телъ хьэу зэрыщытыпхъэр, нэ-
хъыжьхэм я уардагъыр, Iуща-
гъыр, акъылыр нэхъыщIэхэм 
бгъэдалъхьэну курыт ныб-
жьым итхэм къазэрытехуэр. 
Зэхуэсым и къызэпэща-
кIуэхэм, абы хэтыну къыдэкIа 
къуажэдэсхэм фIыщIэ яхуи-
щIащ Хьэутий, Аруан жылэ-
жьыр гъагъэрэ ефIакIуэу 

псэуну ехъуэхъуащ. 

ГуфIэгъуэ тIуащIэ

Бахъсэндэсхэм я дежкIэ гу-
фIэгъуэ тIуащIэщ фокIадэм и 
20-р. Абы гъэ къэс щаIэт Бахъ-
сэн къалэм и махуэмрэ 
Адыгэхэм я махуэшхуэхэмрэ. 
Мы зы гъуэгуми, Бахъсэн 
ЩэнхабзэмкIэ и унэм и гупэ 
уты кум концерт дахэ щекIуэ-
кIащ. Уэрэд жаIащ Зеущэ 
 Iэуесрэ КъуэщIысокъуэ Рокса-
нэрэ, апхуэдэуи къызэхуэса-
хэм я пащхьэ зыкъыщагъэ-
лъэгъуащ «Ветеран», «Бахъ-
сэн ауз», «Модис», «Iэдииху», 
«Джэгуакlуэ» гупхэм. ЗэIу-
щIэр ягъэдэхащ районым ит 
сабий щэнхабзэ еджапIэхэм я 
гъэсэнхэу Мер Ис лъам, Бес-
лъэней Алан, Шыпш Даринэ, 
Урыс Алихъан сымэ.

Концерт нэужьым адыгэ 
джэгушхуэ зэхашащ. Ма-
хуэшхуэм зэхуишэсат цIыху 
500-м щIигъу. 

ЗэгурыIуэрэ 
зэдэIуэжу

Махуэшхуэр гугъинэжу ще-

кIуэкIащ Шэрэдж щIыналъэм 
хыхьэ Аушыджэр къуажэми. 
Совет Союзым и ЛIыхъужьхэу 
Къардэн Къубатийрэ Къэ-
бардрэ я цIэхэр зезыхьэ къуа-
жэ курыт еджапIэм къы-
щызэрагъэпэща гуфIэгъуэ 
зэхыхьэм зыкърагъэхьэлIащ 
Шэрэдж район администра-
цэм и Iэтащхьэ Кульбаев 
Алан, КъБР-м и Парламен-
тым и депутатхэм, щIыпIэ са-
моуправленэм, Дунейпсо 
Адыгэ Хасэм я лIы кIуэхэм. 

Iэтащхьэм зэIущIэр къыщы-
зэIуихым жиIащ: «Адыгэхэм я 
махуэр лъэпкъ зэгурыIуэны-
гъэм, зэкъуэтыныгъэм, зэ-
ныб жьэгъугъэм и махуэущ 
къызэрыслъытэр. Нобэ ди 
 къуэшхэм сохъуэхъу я нэ-
хъыжьхэм пщIэ хуащIрэ я нэ-
хъыщIэхэр ягъэгушхуэу куэд-
рэ  дунейм тетыну, мамыры-
гъэ р ди щхьэщыгуу, дызэгу-
р ы  I у э р э - д ы з э д э I у э ж у 
ды    къе кIуэкIыну. Нобэ лъэп-
къи  тIы м ди зэхуаку дэлъ зэ-
гурыIуэныгъэр ди нэхъыжь-
хэм къытхуагъэна Iущыгъэщ. 
Адыгэхэм я махуэри Балъ-
къэрхэм я къэщIэрэщIэжыны-
гъэм и махуэри щхьэусы-
гъуэфIщ нэжэгужэу иджыри 

зэ дызэхыхьэу, дифI зэдэдгъэ-
лъэпIэну, ди гуныкъуэ гъуэ-
хэмкIэ дызэчэнджэщу, хэкIы-
пIэхэр дубзыхуну. ГъунэгъуфI-
рэ къуэшыфIрэ хуэдэ зыри 
щыIэкъым. Сыхуейщ ди 
къуэш  адыгэхэм я Iуэхур ефIэ-
кIуэну, я лъэпкъым зиузэщIы-
ну, ди зэхуэдэ хэкум зэIузэ-
пэщыныгъэ илъу куэдрэ ды-
зэдэпсэуну!».

Курыт школым и пщIантIэр 
утыку зэмылIэужьыгъуэ зыб-
жанэу гуэшат а махуэм. Зым 
щэнхабзэм и лэжьакIуэхэм 
зы къыщагъэлъагъуэрт, ад-
рейм лъэпкъ спорт лIэужьы-
гъуэхэмкIэ щызэхьэзэхуэрт, 
нэхъыщIэ цIыкIухэми я джэ-
гупIэ яIэжт. 

Спортсменхэр 
зэпоуэ

Iуэхугъуэ гъэщIэгъуэн куэд 
щекIуэкIащ Прохладнэ куейм 
Адыгэхэм я махуэм. Курыт 
школхэмрэ щэнхабзэмкIэ унэ-
хэмрэ адыгэхэм ятеухуа дерс-
хэр, классщIыб лэжьыгъэхэр, 
гъэлъэгъуэныгъэхэр, спорт 
зэхьэзэхуэхэр, концертхэр 
 ще  кIуэкIащ. 

Iэпкълъэпкъым зыщра-
гъэужь, узыншагъэр щрагъэ-
фIакIуэ «Прималкинский» Iуэху-
щIапIэм къыщызэрагъэ пэщат 
IэпщэрыбанэмкIэ турнир зэIу-
хар. Абы щызэ пэ щIэтащ Къэ-
бэрдей-Балъкъэ рым и район 
зэмы лIэужьы  гъуэхэм къикIа гуп 
лъэ ры зехьэу хы. Абыхэм ящыщ 
дэтхэнэ зыми зэфIэкI лъагэхэр 
къигъэлъэгъуащ, зэпеуэр узы-
Iэпишэу екIуэкIащ. 

Зэхыхьэм хэтащ район ад-
ми нистрацэхэм, хабзэхъумэ 
IэнатIэхэм я лIыкIуэхэр, 
 МВД-м и ветеранхэр, спорт-
смен цIэрыIуэхэр, жылагъуэ 
лэжьакIуэхэр. Къызэхуэсахэм 
фIэхъус псалъэкIэ зыхуагъэ-
защ Прохладнэ район адми-
нистрацэм и Iэтащхьэ Ломов 
Максим, МВД-м и ветеран 
Тхьэлыджокъуэ Анзор, «Ко-
лос» спорт школым и уна-
фэщI, УФ-м кикбоксингымкIэ 
спортым и мастер Къудей За-
лым, нэгъуэщIхэми. 

Махуэшхуэр ягъэдэхащ 
лъэп къ къафэхэмкIэ «Адэт» 
ан самблым, ПщыукI Дамир, 
Къэрэгъэш ЩэнхабзэмкIэ и 
унэм и унафэщI, уэрэджы Iа-
кIуэ Мысрокъуэ Рустам сымэ. 

Тхыгъэри сурэтхэри 
НЭЩIЭПЫДЖЭ Замирэ 

ейщ. 

Урысейм и Къэрал Думэм, Къэбэрдей-Балъкъэр Рес-
публикэм и щIыпIэ самоуправленэхэм я депутатхэр щы-
ха хым хэтащ Урысей гвардием и управленэу КъБР-м 
щыIэм и къулыкъущIэхэр. 

ЩIЫНАЛЪЭ IуэхущIапIэм и унафэщI, полицэм и гене-
рал-майор Васильев Сергей, абы и къуэдзэхэр, ведомст-
вэм щIэмыт хъумакIуэ IэнатIэм и лэжьакIуэхэр къанэ щы-
мыIэу хэтащ хэхыныгъэхэм. 

- Хэхыныгъэхэм хэтыныр – ар иджыри зы лъэбакъуэщ ди 
къэралышхуэм исхэр, ахэр щыпсэу щIыпIэмрэ я хаб-
зэхэмрэ емылъытауэ, нэхъри зэкъуэувэным. Я жыджэра-
гъыр къагъэлъагъуэри, ведомствэм и лэжьакIуэхэмрэ дзэ 
къулыкъу щIэхэмрэ щIагъэбыдащ ди Хэкум и къэкIуэнур уб-
зыхуным теу хуауэ зэрызэкъуэтыр, - къыхигъэщащ Васи-
льев Сергей.

Урысей гвардием и управленэу КъБР-м щыIэм и лэ жьа-
кIуэхэм, ведомствэм и ветеранхэм я щIыналъэ советым и 
тхьэмадэ, отставкэм щыIэ полицэм и полковник Ху жьокъуэ 
Руслан Iэ щиIэтащ щыпсэу Шэрэдж Ищхъэ рэ къуажэм 
ЩэнхабзэмкIэ и унэм щыIа хэхыпIэм. 

Офицерым жиIащ хэхыныгъэхэм хэтыныр дэтхэнэ цIыху-
ми и хуитыныгъэу икIи жэуаплыныгъэ пылъу зэрыщытыр. 
Абы къызэрыхигъэщащи, ветеранхэр жылагъуэ Iуэхухэм 
зэрыхэтыр щапхъэщ ведомствэм и лэжьакIуэхэмрэ Хэкум 
къулыкъу хуэщIэныр къалэн зыщызыщI щIалэгъуалэмрэ я 
дежкIэ. 

ДЫГУЛЫБГЪУ  Жантинэ.

ФокIадэм и 20-м Къэбэр-
дей-Балъкъэрым щагъэ-
лъэ   пIащ Адыгэхэм я ма-
хуэр. «Призвание» меди-
цинэ кол леджымрэ «Астра-
Сфера» институтымрэ 
къы зэрагъэпэщащ абы теу-
хуа Iуэху дахэ. Егъэджа-
кIуэхэмрэ студентхэмрэ зэ-
дагъэхьэзыра гуфIэгъуэ 
дауэ дапщэр тхыдэ напэкIуэ-
цIым щыщ гупсысэхэмкIэ, 
IуэрыIуатэкIэ, къафэрэ уэ-
рэдкIэ, адыгэ джэгукIэхэм-
кIэ зэхэухуэнат. Адыгэхэм я 
махуэр зэрагъэлъапIэм, мы 
гъэм а Iуэхум щIэщыгъуэу 
къы хагъэхьам, студентхэр 
адыгэ Iуэхум хэтыну зэра-
фIэ фIым къытхутепсэ-
лъыхьащ «Призвание» ме-
дицинэ кол леджым щIалэ-
гъуалэ политикэмрэ гъэсэ-
ныгъэмкIэ и уна фэщIым и 
къуэдзэ, ма хуэш хуэр езы-
гъэкIуэкIа Що джэн Алинэ.

 
- ГУЛЪЫТЭ худощI ди деж 

щеджэ щIалэгъуалэм гъэсэ-
ны гъэ дахэ яIэным. Тхыдэр, 
щэнхабзэр, бзэр я лъым зэ-
рыхэтыр IэпкълъэпкъкIэ зы-
хащIэну дыхуейщ. Мис а я гум 
щытIыгъуэ хъугъуэфIыгъуэ-
хэр къэгъэушыным хэлIы-
фIыхьын хуейщ Iуэху дахэкIэ 
– ар зыхуэдгъэувыжа къалэн-
хэм ящыщщ. Си гугъэмкIэ, 
хабзэ-нэмысыр нэхъыжьхэм 
къабгъэдэкIыу нэхъыщIэ- 
хэм ялъэIэсын хуейщи, абы 
догу гъу . Ди студентхэм 
яфIэфIщ гурэ псэкIэ адыгэ-
ну, лъэп къым теухуауэ 
упщIэхэр я куэдщ, пщэрылъ 
ящыпщIхэмкIи укъа гъэщIэ-
хъур къым.  Мис  нобэрей гу-
фIэ гъуэ зэхуэ сым зыкъыща-
гъэлъэгъуэнущ колледжым, 
институтым щеджэхэм: хэт 
пшынэ йоуэ, хэт дахэу къофэ, 
хэти адыгэбзэкIэ усэ къеджэ-
ну фIэфIщ. Пщащэ цIыкIухэм 
адыгэ фащэ дахэхэр ящы-
гъыу къызэ рыкIуар сыт и уа-
сэ! Зыми къалэн ящищIа-
къым адыгэ фащэ зыщатIэ-
гъэну, езыхэм я фIэфIыны-
гъэкIэ загъэщIэ рэ щIащ. 

Адыгэхэм я махуэр илъэс 

къэс идогъэкIуэкIри, гу лъы-
дотэ мыр зэрыщхьэпэм. Ди 
студентхэр я унэм екIуэлIэжа 
нэужь, жаIэж Iуэхур зэре-
кIуэкIар, я гум ираубыдахэр, 
зыгъэпIейтеяхэр. Адэ-анэхэр 
ди деж къопсалъэри фIыщIэ 
къытхуащI, къыджаIэ я бы-
ныр гуфIэгъуэм иIэту зэре-
кIуэлIэжар. ФIыщIэ хуэсщIы-
ну сыхуейщ сыт щыгъуи хуэ-
дэу мы гъэми ди Iуэхур къыд-
дэзыIыгъ ЦIыпIынэ Идар. 
Абы хабзэм теухуауэ игъэлъа-
гъуэхэр ди студентхэм ягу 
ираубыдэ, - жиIащ Алинэ. 

Зэхуэсым хэтахэр зэрагъэ-
хьэщIа адыгэ шхыныгъуэ 
IэфI хэм я пщэфIыкIэми, дэт-
хэнэми Iэнэм щиIэ мыхьэнэ-
ми, лъэпкъым ерыскъы узын-
шэ къиIэтыным хуищI 
 гу лъы тэми и гугъу щащIащ 
еджа пIэм . Гъэ кIуахэм ира-
гъэ кIуэкIа зэхуэсхэм хэмыта-
уэ, мы гъэм Iуэхур нэхъри 
щIэщыгъуэ ищIащ абы адыгэ 
щэнхабзэм и Iыхьэхэм теухуа 
зэпеуэ къызэрыщызэра гъэ-
пэ щам. Студентхэр щIэны-
гъэкIэ зэпеуащ, тхыдэм щыщ 
Iуэхугъуэхэми зыщагъэгъуэ-
защ. Зэпеуэр Iыхьитхуу ягуэ-
шащ: япэ Iыхьэм къриубыдэу 
студентхэм жаIащ псалъэжь-
хэр, абыхэм къикIри зэпкъ-
рахащ. ЕтIуанэ Iыхьэр хухэхат 
пасэм адыгэхэм къагъэсэбэ-
пу щыта Iэмэпсымэхэм, сыт 
хуэдэ Iэмэпсымэм сыт ира-
лэжьу щытами зэхагъэкIащ. 
Ещанэр актёрыным нэхъ хуэ-
гъэпсат. Псалъэншэу, Iэпэ-
тэрмэшкIэ ныбжьыщIэхэм 
ягъэ лъагъуэрт хабзэм щыщ 
Iыхьэхэр. Псалъэм папщIэ, 
нэхъыжь къыщIыхьэмэ, нэ-
хъыщIэхэр къызэрытэджыр, 
гъуэгум бзылъхугъэ щыхуэ-
замэ цIыхухъухэм абыхэм 
 хуащI пщIэм, хьэщIэм хуащI 
хабзэм, «атэлыкъ» хабзэм, 
нэгъуэщIхэми. ЕплIанэ Iы-
хьэри гъэщIэгъуэну екIуэ-
кIащ: студентхэм зэпкъралъ-
хьащ лъэпкъ тхыпхъэхэм 
къыхэ щIыкIа пазлыр. Еджа-
пIэм и пэшышхуэм щагъэу-
ват къудамэбэу зызыукъуэ-
дия лъэпкъ жыгым и сурэ-

тышхуэр зэрыт баннерыр. Аб-
дежым егъэджакIуэхэри 
сту дентхэри бгъэдыхьэурэ 
щхьэж и лъэпкъ дымыгъэр 
къудамэхэм кIэрагъэпщIащ. 
Махуэшхуэм теухуа концер-
тым зыкъыщагъэлъэгъуащ 
«Призвание» колледжымрэ 
«Астра-Сфера» институ тым-
рэ и студент зэчиифIэхэм. 
Абыхэм уэрэд жаIащ, усэ къе-
джащ, къэфащ. Адыгэ джэ-
гукIэхэми щIыпIэ щхьэхуэ 
щаубыдащ махуэшхуэм. 
Ныб жьыщIэхэм гупурэ за-
гуэшри, щхьэж и зэфIэкI 
еплъыжащ. Зэхуэсыр адыгэ 
джэгукIэ зэхуащIыжащ. 

Зэхуэсым кърагъэблэгъа 
IуэрыIуатэдж, филологие 
щIэ ныгъэхэмкIэ кандидат 
ЦIы пIынэ Идар еджапIэм 
къы щызэригъэпэщащ пасэ-
рей адыгэ дунейр уи нэгум 
къыщIигъэхьэу гъэщIэрэщIа 
плIанэпэр. Абы студентхэм 
яригъэлъэгъуащ пасэрей 
адыгэ Iэмэпсымэхэр, яху-
ищIащ абыхэм я хъыбар. 

Псалъэ гуапэкIэ студент-
хэм захуигъэзащ «Призва-
ние» медицинэ колледжыр 
къы зэзыгъэпэща Щоджэн 
Эдуард. Абы ныбжьыщIэхэм 
яжриIащ адыгагъэм цIыхум и 
хьэл-щэныр зэригъэдахэр ди 
республикэм адыгэхэм пщIэ 
зэрыщаIэр. Къэбэрдей-Балъ-
къэрым щIалэгъуалэм щагъ-
уэт гулъытэм Урысей Феде-
рацэмрэ ди республикэмрэ я 
зэхущытыкIэ дахэм папщIэ 
абы фIыщIэ хуищIащ Къэбэр-
дей-Балъкъэрым и Iэтащхьэ 
КIуэкIуэ Казбек.

«Астра-Сфера» инсти-
тутым щIэныгъэ къэхутэны-
гъэ лэжьыгъэхэмкIэ и про-
ректор Умэт Мурат студент-
хэмрэ хьэщIэхэмрэ ехъуэхъу-
ащ я унагъуэхэм узын шагъэ 
илъыну, адыгэ лъэп къыр гу-
фIэгъуэкIэ щIы зэ хуэсын 
щхьэусыгъуэхэр куэду яIэну:

- Узыншагъэмрэ щIэны-
гъэмрэ зэщIыгъуу вджыну Iэ-
мал фызэриIэр куэд и уасэщ. 
Сэ щIэныгъэм теухуауэ жэуап 
щызохь «Астра-Сфера» инс-
титутым. Шэч хэлъкъым, ди 
щэнхабзэр лъэпкъыр узын-
шэным зэрыхуэгъэпсам, ар 
Iэпкълъэпкъым е псэм ехьэ-
лIауэ ирехъуи. 

НыбжьыщIэхэр фыкъыху-
зоджэ хабзэрэ щэнхабзэрэ 
зыхэвгъэлъыну, анэдэлъхуб-
зэр фхъумэну, тхыдэм пщIэ 
хуэфщIыну! - жиIащ абы. 

«Призвание» колледжым 
щекIуэкIа махуэшхуэм сту-
дентхэр щыгушхуащ я гуп-
сысэми зыщиубгъуащ. Лъэп-
къым, Хэкум, анэдэлъхубзэм, 
ди тхыдэм, щэнхабзэм теухуа-
уэ абыхэм куэд къащIащ. Ма-
хуэм къыхаха гурыфIы гъуэ-
хэмкIэ щадэгуэ шэ жащ 
щхьэж зэрыхьэжа унагъуэм. 
Ар щIэблэр хэкупсэу гъэ сэ -
ным, хабзэ-нэмысым щыгъэ-
гъуэзэным, адыгагъэмрэ 
 цIы хугъэмрэ я мыхьэнэр зы   -
хегъэщIэным теухуа Iэмал 
дахэщ. 

Тхыгъэри сурэтри 
ГУГЪУЭТ Заремэ ейщ. 

Хэплъэгъуэщ
Украинэм щIымахуэм и пэ 

къихуэу пхъэм щIэупщIэ 
хуаб жьу щигъуэтащ. Хъы-
бар егъащIэ IэнатIэхэм зэ-
рат хымкIэ, абы и уасэм про-
цент 70 - 80 хуэдизкIэ хэ-              
хъуащ нэгъабэ елъытауэ.

УКРАИНЭМ щыпсэу куэд 
мы зэманым йогупсыс нэгъ-
уэщI щIыпIэ Iэпхъуэным, сыту 
жыпIэмэ мы щIымахуэр ад-
рейхэми хуэмыдэжу къате-
хьэлъэныр хэлъщи. Псом хуэ-
мыдэу ар ирапх ВСУ-м раке-
тэхэр къэзыгъэувыIэхэр къы-
зэремэщIэкIым.

Зеленский Владимир нэхъ 
ипэ кIи мызэ-мытIэу къыхигъэ-
щащ къалэшхуэхэм щыIэ дзэ 
IуэхущIапIэхэм къыщеуэм зы 
урысей ракети къызэрыра-
мыу дыхыфар. 

Урысейм и щэнхабзэр 
зрагъэцIыху

ФокIадэм и 11 - 17-хэм Ека-
теринбург щекIуэкIащ ЩIа-
лэ гъуалэм я дунейпсо фес-
тиваль. 

АБЫ щыIащ къэрали 191-м 
къикIа ныбжьыщIэу мини 10. 
Ахэр щIэныгъэмрэ спортым рэ, 
егъэджэныгъэмрэ щэнхабзэм-
рэ, къэрал, хьэрычэт Iуэ ху зе-
хьэкIэм, хъыбарегъащIэ Iэ мал-
хэм я IэщIагъэлIхэт. ЩIа  лэгъуа-
лэр зэгурыIуэн щхьэ кIэ дэтхэнэ-
ми иратат ИИ-зэдзэ кIа кIуэ зыхэт 
тхьэкIумэIулъ щхьэ хуэхэр. 

ФокIадэм и 22,
гъубж

Автомобиль къэмыгъэсэ-

бэ пыным и дунейпсо ма-
хуэщ 

Пылхэр хъумэным и ду-
нейпсо махуэщ 

1932 гъэм къалъхуащ                 
«СССР-м егъэджэныгъэмкIэ 
и лэ жьа кIуэ нэхъыфI» цIэр зы-
хуагъэфэща, педагогикэ щIэ-
ныгъэхэмкIэ доктор Мамхэгъ 
Раисэ. 

Дунейм и щытыкIэнур 
   «pogoda.yandex.ru» сайтым 
зэритымкIэ, республикэм уэ-
фIу щыщытынущ. Хуабэр ма-
хуэм градус 18 - 23-рэ, жэщым 
градус 15 щыхъунущ.

ФокIадэм и 23,
бэрэжьей

IэпэтэрмэшкIэ зэпсалъэ-
хэм я дунейпсо махуэщ 

КъуэкIыпIэ Жыжьэм ща-
гъэлъапIэ къаплъэным и ма-
хуэр 

1934 гъэм къалъхуащ                     
КъБР-м и цIыхубэ тхакIуэ,               
КъБР-м и Къэрал саугъэтым и 
лауреат Тхьэгъэзит Зубер. 

Дунейм и щытыкIэнур 
  «pogoda.yandex.ru сайтым 
зэритымкIэ, республикэм уэ-
фIу щыщытынущ. Хуабэр ма-
хуэм градус 19 - 25-рэ, жэщым 
градус 15 щыхъунущ.

Къытхэхъуащ
Дыгъуасэ Къэбэрдей-Балъ-
къэрым къыщалъхуащ сабий 
15. Абыхэм ящыщу 7-р хъы-
джэбз цIыкIущ, 8-р щIалэщ. 
ФокIадэм зэрыщIидзэрэ ди 
щIыналъэм дунейм къы щы-
техьащ сабий 497-рэ, илъэсым 
и пэщIэдзэм щегъэжьауэ 
6362-рэ.

Я жыджэрагъыр къагъэлъагъуэ

Къэбэрдей мэзыжьыр 
щыхупIэ щхьэщытащ

Урысейм я лIыщхьэр Къэбэрдейм къэ-
кIуэну щызэхахым, жылэр абы щыгуфIы-
кIащ. Урысейм я лIыщхьэ къакIуэм пщIэ 
хуащIу, ар къызэрырагъэблэгъэнумрэ  
зэ рагъэхьэщIэнумрэ жылэм зыхуагъэ-
хьэзырырт. А лъэхъэнэм зи уэлиигъуэ у 
щытар Къетыкъуэ Аслъэнбэчти, абы Къэ-
занокъуэ Жэбагъы къыж риIащ:

– Мы хьэщIэ къакIуэхэм нэмыс тхэлъу 
жы лэм зедгъэлъагъун хуейщ. Уэ уи пса-
лъэр жылэм фIыуэ пхокIри, жылэр абыкIэ 
тхуэгъэIущ.

Къэзанокъуэ Жэбагъы абы жэуапу ири-
ты жар мыращ:

– Ди цIыхухэр нэмысыншэкъым, нэмыс 
яIэу хьэщIэхэм зыкърагъэлъагъуфынщ, 
ауэ хуит сыпщIмэ, зы унафэ сиIэт. Унафэу 
си Iэри мыращ: хьэщIэ къакIуэхэмрэ ди 
цIыхухэмрэ щIэсыну си унафэкIэ унищ ез-
гъэгъэщI.

Къэзанокъуэ Жэбагъы жиIамкIэ Къе-
тыкъуэ Аслъэнбэч арэзы хъури, унищыр 
Къэзанокъуэ Жэбагъы и унафэкIэ ири-
гъэщIыну хуит ищIащ. Абы и ужькIэ Жэба-
гъы БанэIэбжьэ деж унищ щригъэщIащ. 
А щIыпIэм нобэ зэреджэр Котляревскэщ.

Къэзанокъуэ Жэбагъы иригъэщIа уни-
щыр зэпэгъунэгъут. Зы унэр и щхьэкIи, и 
блын кIи, ипкъкIи, и бжэкIи, и щхьэгъубжэ-
кIи зэгъэпэщауэ, адрей унитIым – щхьэ 
къудей фIэкIа пкъырэ блынрэ ямыIэу ап-
хуэдэт.

Урысейм я лIыщхьэр къыщысым, жы-
лэр абы пежьэри, Къэзанокъуэ Жэбагъы 
яхэту, нэмысышхуэкIэ кърагъэблэ гъащ. 
Урысейм я лIыщхьэр утыкушхуэм къра-
шащ, Къэзанокъуэ Жэбагъы хъуэхъуб-
жьэр иратри хъуэхъуащ. Къэзанокъуэ 
Жэ б агъы, хъуэхъуа нэужь, хъуэхъубжьэр 
Урысейм я лIыщхьэм иритыжащ, ари 
 хъуахъуэри, хъуэхъубжьэр ирафа нэужь, 
хьэщIэхэр унэ зэгъэпэщам щIишэри ири-
гъэблэгъащ. Езы Къэзанокъуэ Жэбагъы 
и IэкIэ яхуихьырт жылэм я выгъашхэ укIа-
хэр, я гъэлъэхъу пшэр гъэшхахэр, я шыгъу-
пIастэ IэфIхэр. Къэзанокъуэ Жэбагъы 
дэнэкIи нэсу, хьэщIэхэр игъэлъапIэу, езыр 
яхуэмытIысу абыхэм ящхьэщытащ. Адрей 
унитIым я зым жылэм я лIыщхьэхэмрэ я 
лIыжьхэмрэ щешхэ-щефэу щIэст, ещанэ 
унэм – жылэм я щIалэхэмрэ хъыджэбз-
хэмрэ, бжьамияпщэмрэ пхъэцIычауэмрэ 
яхэту, шыкIэпшынауэхэр абы къахэты-
жу, щыджэгурт. Жылэм я щIалэгъуалэм 
утышхуэр абы щащIырт. Къэзанокъуэ Жэ-
багъы лIыжьхэм я дежи щIалэгъуалэм я 
дежи нэсырт. Нэмыс яхэлъу хьэщIэхэм 
зэрызыкърагъэлъагъункIэ унафэ яхуи-
щIырт. ХьэщIэхэм, мэрэмэжьеймрэ ма-
хъсымэ пIащIэмрэ ирагъафэурэ, я гур 
къэжанащ. Урысейм я лIыщхьэу зигу къэ-
жанам и гъусэ шухэм ящыщ къэзакъ щIа-
лэхэр Къэзанокъуэ Жэбагъы джэгумкIэ 
ишэурэ иригъэплъырт.

ЦIыхухэр зэщыгуфIыкIыу зэдэджэгурт. 
А хъыбарыр Урысейм я лIыщхьэ къэ-
кIуам щызэхихым, ари Къэзанокъуэ Жэ-
багъы джэгумкIэ ишащ, ахэр зэрыджэгум 
лIыщхьэр щыгуфIыкIыу еплъащ. Абы и 
ужькIэ Урысейм я лIыщхьэр Къэбэрдейм 
я лIыщхьэхэмрэ я лIыжьхэмрэ зыщешхэ-
зы щефэ унэм щIишащ. Нэмысышхуэ 
яхуи щIу игъэтIысри, Урысейм я лIыщхьэр 
абыхэми яхэсащ. Апхуэдэу зы жэщ-зы 
махуэ ирахьэкIащ, итIанэ Урысейм я 
лIыщхьэм жиIащ:

- Фи зэхэтыкIэр Iейкъым, икъукIэ сигу 
ири хьащ, щапхъэ зытрахым фыхуэдэщ, 
ауэ нэгъуэщI джэгукIэу сыт фщIэрэ?

Ар жиIэу Урысейм я лIыщхьэр щы-
щIэупщIэм, Къэбэрдейм и щIалэгъуалэм 
я шурылъэс джэгукIэр – я пыIэ еуэкIэр, я 
джэдыкIэ къутэкIэр, я еIэбыхыкIэр, шыр 

здэ жэм я епсыхыкIэмрэ я шэсыжыкIэмрэ, 
шыр здэжэм я сэшхуэ гъэбзэкIэмрэ шыр 
здэжэм бжыкIэ зэрыпыджэ щIыкIэм-
рэ ягъэлъэгъуащ. Абы къимыдэкIэ, хьэ-
щIэр щакIуэ здашэри, я фочауэ кIэ ри я 
щэкIуэкIэри ирагъэлъэгъуащ. ТхьэкIу-
мэкIыхь къыхэжар щIалэгъуалэм я шагъ-
дий жэрымкIэ псэууэ къызэраубыдыфри 
ирамыгъэлъагъуу къагъэнакъым.

Ар Урысейм я лIыщхьэ къэкIуам щилъа-
гъум:

– Къэбэрдей щIалэхэр шым тесу къалъ-
хуа хуэдэщ, – жиIащ.

Абы и ужькIэ Урысейм я лIыщхьэхэмрэ 
щакIуэ щыкIуам щыгъуэ дэшэса шухэмрэ 
Къэзанокъуэ Жэбагъы иригъэщIа уни-
щым деж къекIуэлIэжащ. Урысейм я лIыщ-
хьэр набдзэгубдзаплъэу, еплъащ  Къэза-
нокъуэ Жэбагъы иригъэщIа унищым. 
ИтIанэ ар щIэупщIащ:

– ХьэщIэхэр дызыщывгъэхьэщIэ унэр 
зэгъэпэщащ, щхьэ телъу, пкъы иIэу 
щытщ, фэ фешхэ-фефэу фызыщIэса  
унэми фи щIалэхэмрэ фи хъыджэбз-
хэмрэ зыщыджэгуа унэми щхьэ фIэкIа 
пкъы имыIэу щIыщытыр сыт? ЕтIуанэу: 
мы унищыр зэпэгъунэгъуу щIевгъэщIари 
сыт?

Ар жиIэу Урысейм я лIыщхьэр щы щIэуп-
щIэм, Къэзанокъуэ Жэбагъы абы жэуапу 
иритащ:

– Фэ Урысей пащтыхьым фрилIыкIуэщ, 
фэ фщIэн хуейщ фыщыхьэщIа унэм 
щхьэи пкъыи щIиIэр, дэ ди цIыхур зыщIэ-
са унэм щхьэ фIэкI пкъы щIимыIэр. Абы 
къимыдэкIэ, а унищыр щIызэгъунэгъури 
абы къикI мыхьэнэри фэ къывгурыIуэн 
хуейуэ си гугъэщ. А унищыр зэпэгъунэ-
гъуу щIыщытыр, зы унэм щхьэи пкъыи 
иIэу, адрей унитIым щхьэ фIэкIа пкъы 
ямыIэу щIыщытыр, абы мыхьэнэуэ Къэ-
занокъуэ Жэбагъы къригъэкIыр Урысейм 
я лIыщхьэм, гупсысэри, къыхуэщIакъым.

Ар Урысейм я лIыщхьэм къыщы хуэ-
мыщIэм, Къэзанокъуэ Жэбагъы жиIащ:

– А унищыр езыгъэщIар сэращ, ар ап-
хуэдэу щIезгъэщIари мыращ. Япэра-
уэ мы унищыр зэпэгъунэгъуу щIезгъэ-
щIам къокI гъунэгъу нэхърэ нэхъапэ 
зэрыщымыIэр. Урысеймрэ дэрэ дызэ-
гъунэгъущ, зэшу, зым Iэпыхур адрейм 
 къищтэжу дызэбгъэдэтын хуейщ. Ар  къокI 
а унищыр зэпэгъунэгъуу щIезгъэщIам. 
ЕтIуанэрауэ, фэ фи унэм щхьэрэ пкъырэ 
иIэу щIезгъэщIар мыращ: фэ пащтыхь 
фиIэу фыкъэралщ, къэралыгъуи зывохьэ. 
Фэ фыщыкъэралкIэ, лъэпкъ фы хъуауэ 
фыжылэшхуэщ, фылъэпкъышхуэщ – ар 
къокI щхьэрэ пкъырэ зиIэ унэм. Фэ фи 
Iуэхур къызыхуэтыншэти аращ фи унэр 
къыхуэт имыIэу щIезгъэщIар. Ещанэра-
уэ, дэ ди цIыхухэр зыщIэса унэм щхьэ 
фIэкIа пкъы имыIэу щIезгъэщIар мыращ: 
дэ щхьэ диIэщ, ауэ пкъы диIэкъым жиIэу 
апхуэдэ мыхьэнэщ абы къикIыр. Пкъым-
кIэ си мурадыр мыращ: дэ дылъэпкъ ма-
щIэщ, къэралыгъуэ диIэкъым, дэ зызэд-
гъэзын хуейр ди гъунэгъу Урысейрщ. 
Аращ абы къикIыр.

Къэзанокъуэ Жэбагъы и жэуапыр Уры-
сейм я лIыщхьэм  гуапэ къыщыхъуащ. 
Iуэхур апхуэдэу яухри, хьэ щIэхэр ежьэжын 
хуей щыхъум, Урысейм я лIыщхьэм Къэ-
занокъуэ Жэбагъы и Iэр IитIкIэ икъузу-
рэ сэлам кърихыжащ, и губзыгъагъэм 
щхьэкIэ IэплIи къыхуищIащ. Урысейм 
я лIыщхьэр, къэбэрдей лIыщхьэхэмрэ 
лIыжь хэмрэ сэлам гуапэ къарихри, ежьэ-
жащ. ЛIыщхьэм щIалэгъуалэр шууэ, Къэ-
занокъуэ Жэбагъы абы яхэту, ядэшэсащ. 
ЛIыжьхэм зэрыжаIэжымкIэ, Къэбэрдейм 
и щIалэгъуалэр, шууэ, Тэн икIыжыху хьэ-
щIэхэм ядэкIуэтащ.

Фыз къишэу, и къуэшхэми  
хуэдэу, унагъуэу тIысыжа 
нэу жьым, Къанж нарт лIы-
хъужьхэм яхэту куэдрэ къи-
кIухьырт, зекIуэ кIуэрейт. 
ЗекIуэ щыIауэ къыщыкIуэж-
кIэ: «Зы къуэ къысхуалъхуауэ 
срихьэлIэжыну пIэрэ?» – жи-
Iэурэ къэкIуэжырт, арщхьэ-
кIэ зэи къыхуалъхуаIауэ къри-
хьэлIэжыртэкъым.

Апхуэдэурэ Къанж куэдрэ 
къикIухьащ, жьы хъууи хуе-
жьащ. Къанж и фызыр бза-
джэт, ябгащэт, зыри пэ мы-
лъэщыну къаруушхуэ иIэу  
щытти, абы къыхэкIкIэ, щы-
шынэрти, нарт фызхэр бгъэ-
дыхьэртэкъым. Къанж и 
иныжь фызыр зыми ямыщIэу 
мафIэм пэрылъхухьырт, и са-
бийхэр мафIэм пэрыхуэр-
ти, мафIэм щыщтэу, ар хуэ-
мы шэчу гъуэгыу зэрыхуе-
жьэу, «Мыр сэ къуэ схуэхъун-
къым», – жиIэрти, мафIэм 
къы пэринэрти хэкIуэдэжырт. 
Апхуэдэурэ Къанж и фызыр 
бгъуэ лъхуати, сабиибгъу-
ри мафIэм пэрыкIуэдэжащ. 
Нартхэми куэд щIауэ ящIэрт 
иныжьхэм цIыху зэрашхри, 
Къанж и фызым сабийхэри 
ишхыжу ягугъэт. Абы щхьэкIэ 
нартхэм иныжьхэр ялъагъу 
хъуртэкъым.

Къанж сабииншэу псэууэрэ 
жьы хъууэ щыхуежьэм, хуа-
бжьу гузэващ: «Быныншэу 
сы къонапэ иджы», жиIэри. И 
фызым неупщI-къеупщIми, 
зыри къыщыжримыIэм, бын 
иIэн и гугъэр щыхихыжыпэм, 
гузэващэри Къанж езым и 

Пэжи пцIыи, сытми, къуажэ 
гуэрым зы щхьэхынэжь дэст, 
ХьэпIотIкIэ еджэу. Лажьэр-
тэкъым, пщIантIэртэкъым, 
и ныбэр игъуэжарэ и лъэп-
хъуамбэшхуэр вакъэм къи-
пIиикIыу и гъащIэр ихьырт.

ЛIыжь уэршэрхэм щыжаIэу 
зэхихырт абы: мопхуэдэ къуа-
жэм тхьэгурымагъуэ дэсщи,  
сыткIэ уеупщIми, и жэуа-
пыр къуетыж, жаIэу. Арати, 
Хьэ пIотIым мурад ещI, тхьэ-
гурымагъуэм деж сыкIуэн-
щи, си Iуэхур щIэмыхъур жез-
гъэIэнщ, жери.

Арати, йожьэри, мэз гуэ-
рым щIэкI пэтрэ, зы Дыгъужь 
къыхуозэ:

- Дэнэ укIуэрэ, ХьэпIотI? – 
къоупщI Дыгъужьыр.

- Тхьэгурымагъуэм деж со-
кIуэ, си Iуэхур щIэмыхъур 
жез гъэIэну.

- НтIэ, сэри ныбэ уз сиIэщи,  
кхъыIэ, схуеупщI и хущхъуэ-
гъуэмкIэ! – къолъэIу щхъуэ-
жьыр.

- Хъунщ, - жеIэри, ХьэпIотI 
йожьэж.

Аргуэру кIуэм-кIуэурэ, зы 
Мей гуэрым хуозэ:

– Дэнэ укIуэрэ, ХьэпIотI? - 
къоупщI Мейр.

- Тхьэгурымагъуэм деж со-
кIуэ, си Iуэхур щIэмыхъумкIэ 
сеупщIыну?

– Ярэби, сэри илъэс къэс 
со гъагъэ, ауэ, зы мы къы-
пимыдзэу, си гъэгъар пощэ-
щыж; си гъащIэр бгъэуэ  сохь, 
кхъыIэ, схуеупщIыт, сыту пIэ-
рэ си лажьэр? – къолъэIу 
Мейр.

Мейри къегъэгугъэри, Хьэ-
пIотI йожьэж.

КIуэм-лъейм, кIуэм-лъейуэ-
рэ, зы Аргъейм псым зыкъы-
хегъэжри къоупщI:

– ХьэпIотI, дэнэ укIуэрэ? – 
же ри.

– Тхьэгурымагъуэм деж 
со кIуэ, си Iуэхур щIэмыхъур 
жез гъэIэну.

– Ярэби, сэри си тэмакъыр 
мэуз, кхъыIэ, схуеупщIыт и 
лажьэмкIэ! – жери къолъэIу.

Ари къегъэгугъэри, ХьэпIотI  
и гъуэгу тоувэж. КIуэм-кIуэурэ 
Тхьэгурымагъуэм деж нос.

– Ярэби, Тхьэгуpымагъуэ, 
сыту пIэрэ си Iуэху щIэмы-
хъур? – жери йоупщI. – Си 
гъа щIэр тхьэмыщкIэу сохь.

Тхьэгурымагъуэр къоплъ - 
къоплъри, мыпхуэдэу къыж-
реIэ:

– Уэ къулей ущIэмыхъури  уи 
Iуэху къыщIимыкIри ущхьэ-
хынэщи аращ, – жи. – КIуэ-
жи, лажьэ, улажьэмэ, лыжь 
пшхынщ, умылажьэмэ, ла-
жьэ бгъуэтынщ.

- Тхьэр арэзы къыпху-
хъу! - жи ХьэпIотI. – Иджыри 
 сыноупщIынут: Мопхуэдэ 
Дыгъу жьым ныбэ уз иIэщи, 
гугъу йохь, сыт и хущхъуэ-

ФокIадэм и ещанэ тхьэмахуэ махуэм ирихьэлIэу Уры-
сейм щагъэлъапIэ Мэзыр зыхъумэ IэщIагъэлIхэм я ма-
хуэр. Ар мыхьэнэшхуэ зиIэ IэщIагъэхэм ящыщщ, сыту 
жыпIэмэ, мэзым дегъашхэ, дегъэхуабэ, ды зэрыбауэ 
хьэуар егъэкъабзэ, къэрал экономикэм зрегъэужь. Абы 
къыхэкIыу, мэзым хуэсакъыныр, ар гъэбэгъуэныр, зе-
гъэужьыныр псоми ди зэхуэдэ къалэн мытыншщ. 

Къэбэрдей-Балъкъэрым и мэзхэм я щытыкIэм, ахэр 
зыхуэныкъуэ жыгхэмрэ псэущхьэхэмкIэ гъэнщIыжыным, 
мэзыр хъумэным елэжь IэщIагъэлIхэм я пщэ дэлъ къа-
лэнхэм теухуауэ дэ депсэлъащ биологие щIэныгъэхэм-
кIэ доктор, профессор, КъБР-м и Парламентым и депу-
тат, ЩIДАА-м и щIэныгъэлI секретарь нэхъыщхьэ Щхьэ-
гъэпсо Сэфарбий. 

- ЦIыхум ижь-ижьыж лъандэрэ мэзыр къегъэсэбэп. 
ГурыIуэгъуэщ ауэрэ ар нэхъ мащIэ, тхьэмыщкIэ зэ ры-
хъуар. НобэкIэ сыт хуэдэ жыг лIэужьыгъуэхэр кIуэ ды-
жыгъуэм иува, сытым гу лъытапхъэ?

- Псом япэрауэ къыхэзгъэщынут мэзым нэхъ ды зы-
хуэныкъуэрэ  нэхъ хъумэн хуейрэ дунейм зэ рытемытыр. 
Абы къыщIэтх хугъуэфIыгъуэ псом къищынэмыщIауэ, 
дызэрыбауэ хьэуар зыгъэкъабзэр аращ. Хьэуар мэзым 
имыгъэ къабзэмэ, абы и пIэ идгъэувэн Iэмэпсымэ цIыхум 
иджыри къигупсысакъым. АтIэ, ар дуней щхьэхуэу убж 
хъунущ абы щIэс псэущхьэхэмрэ щыкI жыгхэмрэ зэ-
рызэпыщIар къэплъытэмэ. Урысей Федерацэр мэзкIэ нэхъ 
къулей къэралыгъуэхэм я пэрытщ. Кавказ Ищхъэрэр къап-
щтэмэ,  гектар мелуани 3,5-рэ иIэщ. 1960 гъэхэм профессор 
Львов Пётр зэритхамкIэ, Кавказ Ищхъэрэм уриплъэжмэ, 
Къэбэрдей-Балъкъэрым и мэзхэм нэхъ ямыджа яхэткъым. 
Иужьрей зэманым, ди гуапэ зэрыхъунщи, мы унэтIыны-
гъэмкIэ къэпщытэныгъэ зыбжанэ едгъэкIуэкIащ икIи кан-
дидат лэжьыгъэу тIу пхагъэкIащ. Абыхэм къызэрагъэлъэ-
гъуамкIэ, ди щIыналъэм щыкI мэзхэр зэхедз бжей, жыгей, 
уэздыгъей, пхъэхуей, екIэпцIэ, пхъэщабэ, шэзэещэ жиIэу. 
Абыхэм щокI къэкIыгъэ лIэужьы гъуэу 928-рэ, жыг лIэужьы-
гъуэу 214-рэ. А бжыгъэхэм тепщIыхьрэ, Къэбэрдей-Балъ-
къэрым и мэзхэм нэхъ  къулей Кавказ Ищхъэрэм имыту 
жыпIэмэ ущыуэнукъым. КIуэдыжыгъуэ ихуауэ къалъытэри, 
 СССР-м, РСФСР-м, УФ-м, КъБР-м и Тхылъ Плъыжьхэм ира-
тхащ къэкIыгъэ лIэужьыгъуэу 39-рэ. КъищынэмыщIауэ, ди 
мэзхэм Iэгъэбэгу лIэужьыгъуэу 395-рэ щокI, абыхэм ящы-
щу  117-р пшхы мэхъу, 30-р Тхылъ Плъыжьым итщ. Ди гуапэ 
зэрыхъунщи, ди мэзхэм куэду щIэтщ мей, кхъужьей, хьэм-
кIутIей, къазмакъей, зэрыджей, мэракIуей, къинэ мыщIхэр. 
Аращ лъахэхутэ, совет журналист цIэрыIуэ Подъяпольский 
Георгий «мэзым дегъашхэ» щIыжиIар. 

- АтIэ, а псоми цIыхур дауэ зэран зэрахуэхъур?
- Шэч хэмылъу, щIыуэпсым къыщыхъу зэхъуэкIыныгъэ-

хэм рэ насыпыншагъэхэмрэ я мызакъуэу, цIыхуми и зэ-
ран йокI мэзым. Псалъэм папщIэ, дэфтэрхэм къазэ ры-
хэщыжымкIэ, совет властыр ди щIыналъэм къыщысам мэз 
хозяйствэм нэхърэ нэхъ унэтIыныгъэ тхьэмыщкIэ  иIа къым 
Къэбэрдей-Балъкъэрым. Абы щхьэусы гъуэ  нэхъыщхьэ 
хуэхъуар – цIыхур мэзым щымысхьу, къы зэригъэсэбэпыр 
 игъэнщIыжыну яужь имыту лIэщIыгъуэ бжыгъэкIэ къызэры-
гъуэгурыкIуарщ. 19-20 лIэщIыгъуэхэм щымысхьыжыххэу 
ирахащ ахэр. А лъэхъэнэм гъущI  гъуэгухэр тралъхьэрти, 
ди щIыналъэм и закъуэ мыхъуу, Урысей псом мэзыр щра-
хащ. Ростоврэ Бакуурэ я зэхуакум далъхьа гъуэгум кило-
метр 1100-рэ и кIыхьагъщ . Абы дадзыну пхъэр Къэбэрдей 
мэзыжьырщ здрашар! Аращ совет властыр ягъэува нэужь, 
1923-1927 гъэхэм къриубыдэу Бахъсэнрэ Аруанрэ я зэ хуакум 
мэзу дэлъыр хъумэн хуейуэ щIагъэувар. ГъэщIэгъуэнра-
къэ, итIанэми мэзыр ирахын щагъэтакъым. Уеблэмэ щысхь 
ямыIэжыххэу къагъэсэбэпырт. Сыту жыпIэмэ, промышлен-
ностым зегъэужьынымкIэ пхъэрат нэхъыбэу къэралыр 
зыхуэныкъуэр. РАН-м хэт корреспондент, биологие щIэны-
гъэхэмкIэ доктор Тембот Аслъэнбий 1980 гъэхэм итхащ Къэ-
бэрдей-Балъкъэрым и щIым щыщу проценти 8-10-м фIэкIа 
мэзым зэримыубыдыр. Ари хэкIуэдэж защIэрэ, тхьэмыщкIэ 
дыдэ хъуауэ. 

- Дапщэщ-тIэ мэзыр хъумэн хуейуэ щагъэувар?
- 1921 гъэм къыщыщIэдзауэ мэзыр IуэхущIапIэ зыбжанэм 

чэзу-чэзукIэ епхауэ къэгъуэгурыкIуащ. Ар хъумэн щыщIа-
дзар 2007 гъэрщ. Хабзэм ипкъ иткIэ мэзыр хъумэным хе-
убыдэ жьы, сымаджэ хъуа жыгхэр ихыныр, абыхэм япIэкIэ 
жыгыщIэхэр хэсэныр, къинэмыщI Iуэхугъуэхэр. НобэкIэ 
дыхуэныкъуэщ сыт и лъэныкъуэкIи ди мэзхэр къэпщытэным 
и закъуэ мыхъуу, а къэпщытэныгъэхэр езыгъэкIуэкIыну 
IэщIагъэлIхэми. 

- Зи гугъу пщIы IэщIагъэлIхэр, сызэрыщыгъуазэмкIэ, 
гъуэтыгъуейщ, Сэфарбий.

- Пэжщ, ахэр гъуэтыгъуейщ, ауэ сытым дежи пщIэшхуэ 
яIэу щытащ. Совет зэманым мэзыр хъумэнымкIэ IэщIа-
гъэлIхэр къэралым и еджапIэ нэхъыщхьэ зыбжанэм ща-
гъэхьэзыру щытащ. Псалъэм папщIэ, Ищхъэрэ щIына-
лъэхэм, КъуэкIыпIэ Жыжьэм, Москва, Ленинград, Воро-
неж, Донецк. ЩIыналъэ еджапIэ нэхъыщхьэхэм апхуэдэ 
IэщIагъэлIхэм япIэкIэ «эколог», «экологприродопользо-
ватель» жыхуиIэхэр щыбгъэхьэзырмэ нэхъ тэмэму къызо-
лъытэ. Абыхэм нэхъыфIу ящIэнущ ди мэзхэр тхъумэн па-
пщIэ дызыхуэныкъуэр, тхуримыкъур. Мэзым и нобэрей лэ-
жьакIуэм щIэныгъэшхуэ бгъэдэлъыпхъэщ: экосистемэм и 
зэхэлъыкIэм деж къыщыщIэдзауэ, щIыуэпсыр зэрахъумэ 
IэмалыщIэхэм щиухыжу. 

- СызэрыщыгъуазэмкIэ, уи адэшхуэ Щхьэгъэпсо Цу 
мэз къулыкъущIэу щытащ.

- Аращ. Абы и лэжьыгъэм фIыуэ хищIыкIыу, и IэщIагъэм 
хуэIэижьу зэрыщытам щыхьэт тохъуэ тхыдэтххэр тетхыхьу 
зэрыщытар. Цу хэтащ мэзымрэ абы щIэс псэущхьэщхьэмрэ  
къызэтенэным, къуэдымэзхэр къызэгъэпэщыным, жыла-
пхъэхэр зэхуэхьэсыным, хъумэнымкIэ ди щIыналъэм 
къыщызэрагъэпэщауэ щыта комиссэ зэмылIэужьыгъуэхэм. 
Ар дунейм щехыжам сэ илъэси 9 сыхъурти, фIыуэ сощIэж 
лэжьыгъэ хьэлъэ зэрыпэрытар. 

- Упсэу, Сэфарбий! Дыщыгугъынщ мы унэтIыныгъэм 
хуэфащэ гулъытэ игъуэтыжыну. 

Епсэлъар КЪАНЫКЪУЭ Анфисэщ. 

гъуэу пIэрэ? – жи.
- Хущхъуэгъуэу иIэращ, 

- жи Тхьэгурымагъуэм, - 
щхьэ хынэл ишхмэ, сапсаууэ 
 хъужынущ.

– Тхьэм уигъэпсэу! – жи 
Хьэ пIотI. – Иджыри зы упщIэ 
пхузиIэт: сыкъыщыкIуэм зы 
Мей сыкъыхуэзати, тхьэусы-
хащ: си гъащIэр бгъэуэ сохь, 
жи, гъэ къэс согъагъэри зы 
мы  къыпимыдзэу пощэщыж: 
сыту пIэрэ абы и лажьэр?

– И лажьэращ, – жи Тхьэ-
гурамагъуэм, – абы и лъаб-
жьэм дыщэ кIанэшхуэ щIэлъ-
щи, игъакIуэркъым: ар къы-
щIэпхмэ, пызу къыпыкIэнущ.

– Тхьэразэ къыпхухъу! – жи 
ХьэпIотI. – Иджыри зэ сы-
ноуп щIыж хъун?

– КъызэупщI.
– Мопхуэдэпсым хэс Ар-

гъейм  и щхьэр къыхигъэжри 
къызэлъэIуащ, си тэмакъыр 
мэузри и лажьэмкIэ схуеупщI, 
жиIэри. Сыт жесIэжын?

– ЖепIэжынуращ, – жи 
Тхьэгурымагъуэм, – абы и 
тэмакъым налкъут-налмэ с 
кIанэ тенащи, ар къытепхыж-
мэ, хъужынущ.

– Хъунщ-тIэ, узыншэу ущыт, 
къызжепIар яжесIэжынщ! – 
жеIэри ХьэпIотI къожьэж.

ХьэпIотI къожьэжри, псым 
къыщысыжым, Аргъей гуэ-
рым и щхьэр къыхегъэж:

– Ярэби, ХьэпIотI, си Iуэхум-
кIэ сыт къыбжиIа Тхьэгурыма-
гъуэм? – жеIэри.

– КъызжиIаращ, – жи, – и 
тэ макъым налкъут-налмэс 
кIанэ тенащи, къытепхыжмэ 
хъужынущ.

– НтIэ, кхъыIэ, ар уэ къысху-
техыж, – жери къолъэIу, – сэ-
ри сытыншыжынт, уэри ури-
унэнт!

– Ахьей, тхьэ, сэ уи къурма-
къейм сотIэщIыхьри сыщытщ 
жиIащ! – Идэркъым ХьэпIотI. 
– Сэ арыншэуи къулей сыхъу-
ну къызжиIащ.

ХьэпIотI къожьэжри, Мейм 
деж къосыж.

– Ярэби, ХьэпIотI, сыт си 
лажьэу къыбжиIа уздэкIум? – 
жери къыпожьэ Мейр.

– Уи лажьэу жиIаращ, – 
жи , – уи лъабжьэм дыщэ 
кIанэшхуэ щIэлъщи, уигъа-
кIуэркъым: ар къыщIэпхмэ, 
уи мыр бэгъуэнущ.

– НтIэ, кхъыIэ, ар уэ къыс-
хущIэ тIыкI, – жери къолъэIу. – 
Сэри сыхъужынт, уэри уунэнт!

– Ахьай, тхьэ, сэ уи лъаб-
жьэр  къызотIри сохьэулей 
жи Iащ! – Идэркъым ХьэпIотI. 
– Сэ арыншэуи къулей сыхъу-
ну къызжиIащ.

ХьэпIотI къожьэжри, къэ -
кIуэ журэ, мэзыжьым къы-
щIыхьэжауэ Дыгъужь гуэрыр 
къыпоув:

– УсхуеупщIа, ХьэпIотI? – 
жери.

- Айхай сыпхуеупщIа!
- НтIэ, сыт си хущхъуэгъуэу 

жи Iа?
– Щхьэхынэл пшхымэ, ухъу-

жы ну жиIащ.
- Уэ сыт къыбжиIа? - жи ар-

гуэру Дыгъужьым.
- Улажьэмэ, лыжь пшхынщ, 

умылажьэмэ, лажьэ бгъуэ-
тынщ къызжиIащ.

- НэгъуэщI узыхуэзаIа?
- Мей гуэрым и гъащIэр 

бгъэуэ ихьырти, и лажьэмкIэ  
сригъэупщIащ. И лъабжьэм 
дыщэ кIанэжь щIэлърэ и 
къуэп с хэр абы имыгъакIуэу 
къыщIэкIащ.

- НтIэ дыщэр къыщIэптIы-
кIакъэ?

- Хьэуэ, – жи ХьэпIотI, - сэ 
арын шэуи къулей сыхъуну 
къызжиIащ.

- НэгъуэщI ухуэзакъэ?
- Аргъейм и тэмакъыр узти, 

и лажьэмкIэ сригъэупщIащ. 
Абы и тэмакъым налкъутнал-
мэс кIанэ тенауэ къыщIэкIащ.

- НтIэ налкъутналмэсыр 
къытепхакъэ и тэмакъым?

- Сыт зэрызбгъэщIынур? – 
жи ХьэпIотI. - Сэ арыншэуи 
къулей сыхъуну къызжиIащ 
Тхьэгурымагъуэм.

- Уэлэхьэ, сэ уэ нэхърэ нэхъ 
щхьэхынэ сымыгъуэтыжын: 
уэ ращ сэ си хущхъуэгъуэр! – 
жиIэщ аби, Дыгъужьыр къе-
пхъуэри, ХьэпIотIыp ишхащ. 
Дыгъужьым и ныбэр хъужри 
ежьэжащ.

дэгызэ Сэтэней-гуащэ деж 
и Iуэху зэрыхъунумкIэ ечэн-
джэщыну кIуащ.

- Сытым укъытхуихьа, сытуи 
унэщхъей, сыт къыпщыущI, 
сыт бэлыхь ухуэузэ? – жиIэу 
Сэтэней-гуащэ Къанж къы-
щеупщIым, мыпхуэдэу  Къанж 
жэуап иритащ:

– Си дэгызэу Сэтэней-гуа-
щэ, сэ Iуэху гузэвэгъуэкIэ 
сы къыпхуэкIуащ, абыкIэ уэ 
чэнджэщэгъу укъысхуэхъу-
ну сыпщогугъ. Мис уэ сыкъо-
лъагъу, жьы сыхъуащ, си япэ 
фыз къашати, ахэр псори 
бын унагъуэ хъужахэщ. Сэри 
фыз лъыхъуэ сежьэри, сэ 
насыпынша гъэти, мо иныжь 
фызыр къыспэщIэхуауэ сы-
допсэу, ауэ иджыри къэсыху 
бын сиIэкъым. «Бын щхьэ ди-
мыIэрэ?» – жысIэу сеуп щI-
мэ, жэуап къызитыркъым. 
Лъхуэуэ къилъхур ишхыж-
ми сщIэркъым. Иджы абы 
фIэкI мэ, жьы дыдэ сыхъу-
нурэ быныншэу сыкъэнэпэ-
нущ. Дунейм сыт и Iэмал зы 
къуэ закъуэ нэхъ мыхъуми 
сиIэн папщIэ? СынолъэIу чэн-
джэщэгъу укъысхуэхъуну.

Апхуэдэу Къанж щыжиIэм, 
Сэтэней-гуащэ чэнджэщэгъу 
къыхуэхъуащ мыбы хуэдэу:

- ЗыщIыпIи умыкIуэу удэсу-
рэ уи фызым кIэлъыплъ, лъэ-
щыджэ щыхъур къэпщIэн 
щхьэкIэ. И лъхуэгъуэр къызэ-
рысу сэ хъыбар сыгъащIэ, 
сэри сынэкIуэнщ.

– Дэгъуэщ! – жиIащ Къанж, 
– сэ сыкIуэжынщи, си фызым 
и лъхуэгъуэ къэсым хъыбар 
уэз гъэщIэнщ.

Къанж унэм къэкIуэжри 
зы къом дэкIа нэужьым, и  
фызым и лъхуэгъуэр къы щы-
сым, Сэтэней-гуащэ и деж 
кIуэ ри ишащ.

– Уи лъхуэгъуэр къызэрысам  
и хъыбар зэхэсхати, сыбдэIэ-
пыкъуну сыкъэкIуащ, – жиIэу 
Сэтэней-гуащэм Къанж и фы-
зым щыжриIэм, ар гуфIащ.

- Хуабжьу си гуапэщ укъы-
зэрысхуэкIуар, – жиIащ абы. – 
Иджыри къэсыхункIэ апхуэдэ 
IуэхукIэ сэ зыри къысхуэкIуа-
къым, къысщышынэхэу ар-
ми сщIэркъым нарт фызхэр 
къыщIыскIэлъымыкIуэр.

Къанж и фызым Сэтэней - 
гуащэ жриIащ нарт фыз-
хэр уэнжакъ кIуэцIым зэры-
щылъхуэр, сабий къалъхур 
жьэгум дэхуэн хуэдэу, ар 
нарт лъэпкъым я хабзэ ткIий-
уэ зэрыщытыр.

Арати, Къанж и фызыр 
 лъ хуэну къытелъэдащ. Сэтэ-
ней-гуащэ ар ишэри уэнжакъ 
кIуэцIым, зэрыжаIам хуэдэу 
дригъэкIуеящ, езыр жьэгу 
мафIэм щхьэщыту и лъаб-
жьэм щIэувэжащ, сабийр 
къы щехуэхкIэ къипхъуатэу 
игъэп щкIун мурад иIэу.

Къанж и фызым щIа-
лэ цIыкIу къилъхури къехуэ-
хащ, ауэ Сэтэней-гуащэ и 
куэщIым къыщригъахуэм, 
ахуэ д изкIэ ар хьэлъэти, хуэ-
мыубыду Сэтэней и босте-
икIэр зэпитхъри, мафIэм 
 пэ рыхуащ. Сабийр жьэгум 
къы щызэфIэтIысхьэжауэ 
ма фIэр зэбгритхъуу, жьэгу  
 ма  фIэшхуэм хэджэгухьу   хэст.

Къанж и фызыр уэнжа-
къым къеплъыхри, къилъхуа 
цIыкIур мафIэм ириджэ-
гуу жьэгум дэсу щилъагъум 
жиIащ:

– Мис ар хъунущ нарт. Къа ф -
щтэ!

Сабий цIыкIур Сэтэней-гуа-
щэ къищтэри:

– Мыбы и гущапIэр Iуащ-
хьэмахуэ и сыджырщ, – 
жиIэри, щIа лэ цIыкIур Iуащ-
хьэмахуэ яхьащ.

«Дружба» (Мейкъуапэ) - 
«Спартак-Налшык» (Нал-
шык) - 2:1 (0:0). Мейкъуапэ. 
Адыгейм и республикэ ста-
дион. ФокIадэм и 19-м. 
ЦIыху 610-рэ еплъащ. 

Судьяхэр Клипиков (Ново-
чебоксарск), Типикин (Крас-
нодар), Сидякин (Мрсква). 

«Дружба»: Хьэшыр Т., 
Шэрджы, Солоп, Датий, Юш-
ко, ХъуакIуэ (Благъуэжь, 60), 
Къуэблэ (Зызэрахъэ, 90), Ца-
навэ, Малыш (Едыдж, 76), 
Делэкъу (Хьэпышт, 90), Къуэн 
(Iэшэ, 76).

«Спартак-Налшык»: Къу-
мыкъу, Балъкъыз, КIэды-
кIуей, Пириев, Малкандуев 
(Тут, 62), Селяев (Гирзишев, 
54), Гъуэгузокъуэ, ХьэцIыкIу 
Черкесов (Ивашин, 62), Ибра-
гимов (ЛIуп, 80), Лысенкэ.

Топхэр дагъэкIащ: Ибраги-
мовым, 51 (0:1). Къуэным, 
68-пенальтикIэ (1:1). Солоп, 
80 (2:1).

Дагъуэ къыхуащIащ: Мал-
кандуевым, Лысенкэ, Шэр-
джым, Солоп, Балъкъызым, 
ХьэцIыкIум.

Адыгэхэм (шэрджэсхэм) я 
махуэм и пэ къихуэу Урысей 
Федерацэм футболымкIэ и 
етIуанэ лигэм и «Б» дивизи-
оным и Япэ гупым щекIуэкI 
зэхьэзэхуэм ипкъ иткIэ зэхэта 
джэгугъуэм хыхьэу Мей-
къуапэ щызэIущIат ди лъэп-
къэгъухэр нэхъыбэу щыпсэу 
Адыгеймрэ Къэбэрдей-Балъ-
къэрымрэ я командэ нэ-
хъыфI хэр. Абыхэм я зэпэ - 
щIэ тыныгъэр сыт щыгъуи 
 гуа щIэу йокIуэкI. Къыхэбгъэ-
щыну ирикъунщ иужь зэ   Iу-
щIитхум ахэр ерыщу зэры зэ-
ныкъуэкъуар икIи зы топкIэ 
фIэкIа зэщхьэщымыкIыу зэ-
рызэбгъэдэкIыжар. Налшык-
дэсхэр абыхэм нэхъыбэрэ (3) 
щытекIуат, мы гъэм япэ къе-
кIуэкIыгъуэм щыIари хэту. 
Тхьэмахуэ ипэкIэ «Ангуш-
тыр» Нэзран щыIэу зэрыха-
гъэщIар хыхьэжри, «Спартак-
Налшыкым» и футболистхэм 
мы зэIущIэри икъукIэ жы-
джэру ирагъэжьащ. 

Дапхуэдизу гугъу зрагъэ-
хьа ми, лъэныкъуитIми я еб-

    Зэкъуэшхэм  я
зэпэщIэтыныгъэр   гуащIэт

гъэрыкIуэныгъэхэм къахуи-
хьа щIагъуэ щымыIэу загъэп-
сэхуну щIалэхэр икIащ. Нэ-
рылъагъут  зыхъумэжыныгъэр 
абыхэм япэ зэрырагъэщыр.

Джэгум и етIуанэ Iыхьэр 
куэдкIэ нэхъ удэзыхьэхт. Абы 
щхьэусыгъуэ хуэхъуар «Спар-
так-Налшыкым» и гъуащ-
хьауэ нэхъыфI Ибрагимовым        
51-нэ дакъикъэм бжыгъэр 
къы зэIуихыу ди щIалэхэр япэ 
зэрыригъэщарщ. Магомед и 
дежкIэ ар мы гъэм ебгъуанэ 
топт.

Ди зэхуэдэ махуэшхуэм 
ири хьэлIэу къыхагъэщIэну 
хуэ  мей Адыгейм и футболист-
хэм напIэзыпIэм зрачащ икIи 
мыгувэу пенальти къалэ-
жьащ. Ар Iэзэу игъэзэщIащ я 
капитан Къуэн Амир. 

АдэкIэ зэIущIэр нэхъ хьэ лэ-
мэтыж хъуащ. ЛъэныкъуитIри 
хущIэкъуащ текIуэныгъэр 
зыIэрагъэхьэну. Зи насып 
къи кIар «Дружба»-ращ. Абы 
и гъуащхьэхъумэ Солоп Ар-
кадий кIэух бжыгъэр 2:1-м 
 хуигъэкIуащ.

Зэхьэзэхуэм пIалъэкIэ 
бжьыпэр иджыпсту щызэ-
даубыдащ «Шахтёр»-мрэ 
«Севастополь»-мрэ. Арщхьэ-
кIэ донецкдэсхэм джэгу-
гъуитIкIэ нэхъыбэ ирагъэ-
кIуэкIащ икIи иужь зэIущIэм 

Дон Iус Ростов щыIэу аргуэ- 
ру очкоитI яфIэкIуэдащ. Ара-
щи, Севастополь къалэм и 
командэм и Iуэхухэр турнир 
таблицэм хэпщIыкIыу щынэ-
хъыфIщ.

Иджы щыгъуазэ фы хуэт-
щIынщ Урысей Федерацэм 
футболымкIэ и етIуанэ лигэм 
и «Б» дивизионым и Япэ 
гупым щекIуэкI зэхьэзэхуэм и 
зи чэзу джэгугъуэм кърикIуа 
бжыгъэ псоми. Мис ахэр: 
«Нефтяник» (Избербаш) - 
«Астрахань» (Астрахань) - 0:0, 
«Ростов-2» (Дон Iус Ростов) - 
«Шахтёр» (Донецк) - 0:0, «Ди-
намо-2» (Мэхъэчкъалэ) - «По-
беда» (Хасавюрт) - 0:2, 
«Нарт» (Черкесск) - «Ангушт» 
(Нэзран) - 3:0, «Чайка-М» 
(Песчанокопскэ) - «Заря» (Лу-
ганск) - 1:5. 

«Севастополь» (Севасто-
поль) - «Рубин» (Ялтэ) зэIу-
щIэр но бэщ щызэхэтынур.

Урысей Федерацэм футбо-
лымкIэ и етIуанэ лигэм и «Б» 
дивизионым и Япэ гупым 
щекIуэкI зэхьэзэхуэм и зи чэ-
зу джэгугъуэр щэбэт къакIуэ, 
фокIадэм и 26-м, зэхэтынущ. 
А махуэм «Спартак-Нал-
шыкыр» Дагъыстэным щыIу-
щIэнущ Хасавюрт и «Побе-
да»-м.

ХЬЭТАУ Ислъам.

Сэрмакъ къуажэм Щэнха-
бзэмкIэ унэм щагъэ лъэ -
пIащ Адыгэхэм я махуэр. 
«Гъуазджэм и зэщIэжьыуэ: 
усы гъэр, макъамэр, сурэ-
тыр» - мыпхуэдэ фIэщыгъэр 
зыхуащIа пшыхьым къра-
гъэблэгъащ Урысейм гъуаз-
джэхэмкIэ щIыхь зиIэ и 
лэжьакIуэ, композитор, уса-
кIуэ ХьэIупэ ДжэбрэIил, 
 КъБР-м и цIыхубэ сурэтыщI 
Бгъэжьнокъуэ Заурбэч, 
 КъБР-м, КъШР-м я цIыхубэ 
усакIуэ Ацкъан Руслан. 

ПСАЛЪЭ гуапэкIэ хьэ щIэ-
хэм япежьащ Дзэлыкъуэ 
райо ным и администрацэм 
щэн хабзэмрэ жылагъуэ зэ-
гухьэныгъэхэм ядэлэжьэ-
нымкIэ и къудамэм и уна-
фэщI КIурашын Iэсият, Сэр-
макъ къуажэм и админист-
рацэм и унафэщI Куэцэ 
МуIэед, щэнхабзэм и лэжьа-
кIуэхэр, къуажэдэсхэр, жыла-
гъуэ лэ жьа кIуэхэр, щIалэгъуа-
лэр. Ады гэбзэкIэ екIуэкIа 
пшы  хьыр усэу, макъамэу, 
сурэт гъэлъэгъуэныгъэу зэ-
хэухуэнат. Сэрмакъ дэт езанэ 
ку рыт еджапIэм щIэс                        
цIы кIухэр къеджащ ХьэIупэ 
Джэб рэ Iилрэ Ацкъан Рус-
ланрэ я усэ хэм. ПлIанэпэ ху-

Усэр, макъамэр, сурэтыр

хахащ Бгъэжьнокъуэ Заурбэч 
и сурэтхэм. 

ЗэIущIэм хэтахэр щIэуп-
щIащ хьэщIэхэм, я гъащIэ   
гъуэгум, усэм, макъамэм, 
сурэт щIыным, нэгъуэщI хэми 
теухуауэ. Жэуап зытахэм 
жаIэжащ я гъащIэм къыщы-
хъуа хъыбар гъэщIэгъуэнхэр, 
тепсэ лъы хьащ усыгъэм, 
сурэтым, макъамэм щэхуу 
яхэлъым, къыхагъэщащ ахэр 
зэры зэ щIэжьыуэр. 

НыбжьыщIэхэм къыхагъэ-

щащ Ады гэхэм я махуэр 
дяпэкIэ ягу  зэрилъынур, 
пшыхьым щы  жаIа усэ сатыр-
хэр, нэхъыжь хэр зытеп сэ- 
лъы хьа Iуэху гъуэ хэр я упщIэ 
куэ дым жэуап зэрыхуэ-               
хъур. Абыхэм къы хагъэ щащ 
адыгэбзэм, гъуазд жэм сыт 
щыгъуи фIыгъуэ къызэ рыхэп-
хыфы нур пшы хьым и фIы-
гъэкIэ нэхъ ри я фIэщ зэры-
хъуар.

 ГУГЪУЭТ  Заремэ.

Адыгэхэм (шэрджэсхэм) 
я махуэр гуфIэгъуэ Iуэху 
зэмылIэужьыгъуэхэмкIэ  
ди республикэм щагъэ-
лъэ  пIащ щэбэтымрэ тхьэ-
махуэмрэ. 

ЗЭГУРЫIУЭНЫГЪЭМ и 
утыкур удз гъэгъахэм щIа-
гъэнат, «Гъэмахуэжкъым» 
зыфIаща фестивалым 
иджыри  зэ къыдигъащIэрт 
пэж ды дэу гъэмахуэр зэри-
кIар. Абы щыгъуэми 
цIыхухэм гукъыдэжыр я 
куэдт, щыгуфIыкIырт даха-
гъэм, къулеи гъэм, беигъэм. 

КъэкIыгъэ дахэу, гъэщIэ-
гъуэну абы щагъэлъа-
гъуэмрэ щащэмрэ пху жы-
мыIэн хуэдизт. Мис мыр си 
унэ щIэтарэт, си пщIантIэ 
дэтарэт хужумыIэн хуэдэ- 
тэкъым ахэр. АтIэми, 
 цIы хуIэм къигъэщIауэ умы-
щIэ ну егугъупэу, Iэзэу къа-
гъэ кIащи, къапщтэу нэгъуэ-
щIыпIэ пхьынуи узы щыс хь-
хэр гъунэжщ. 

Удз гъэгъахэм я закъуэ? 
Утыкум къыхэкI-къыгуэкI   
лъэс лъагъуэхэри IэпщIэ-
лъап щIэ хэм я IэдакъэщIэкI 
 хьэп шыпхэм яуфэбгъуащ. 
ЦIыхур зыхуеинкIэ хъуну 
абы щамыгъэлъагъуэр 
укIуэ  дыж. ЦIыхубзхэм зэры-
загъэдахэ хьэпшып цIы кIу-
хэм (Iэпщэхъу, тхьэгъу, 
 гъуджэ, хъуржын, н.къ.) я 
деж щегъэжьауэ адыгэ фа-
щэхэм, фэилъхьэгъуэ зэмы-
лIэужьыгъуэхэм, уеблэмэ 
шы Iэпслъэпсхэм я деж щы-
щIэкIыжу. УздрикIуэм пща-
фIэхэм псоми  я ерыскъым 
щыщ пIуагъэхуэну я гуа-
пэщ. А псом я нэхъыбэм 
адыгэм и Iэужь хыболъа-
гъуэ. Аращ, лъэпкъым и 
 махуэщи, зэрыкъулейр 
ягъэ  лъагъуэ, хьэщIэхэми зи 
Iуэхур яIэтым дахагъэкIэ, 
гуапагъэкIэ, цIыхугъэкIэ, 
беигъэкIэ зыдащI…

Псори къызэхэпкIухьауэ 
утыкумкIэ къыбогъэзэжри, 
са  бийхэри балигъхэри яфIэ-
гъэщIэгъуэну, джэгукIэ зэ-
мылIэужьыгъуэу къегъэувэ-
кIахэмкIэ я зэфIэкI щоплъ. 
Iэрыхуагъэщ абыхэм ягъэу-
нэхур. Топ хъурей цIыкIур 
пхъэбгъу нашэкъашэм 
щри бгъэжэн хуейр а джэгу-
кIэхэр къэзыгупсысахэм 
нэхъ гугъуу къа лъытащи, ар 
зыхузэ фIэ кIым нартыху 
гъэпIэнкIакIэ хуоупсэ. 

Iэуэлъауэрэ Iэгуауэ макъ-
рэ зэхыбох. ДокIуатэри уэ-
рам театрхэм ящыщ зым 
(«Тундырма»), Альметьевск 
къалэм къикIам, цирк 
Iуэхум нэхъ епхьэлIэ хъуну 
теплъэгъуэ егъэлъагъуэ. 
Сабийхэми яфIэгъэ щIэ -
гъуэн щи, къаувыхьауэ йоплъ, 
Iэгу хуоуэ артистхэм, езы 
актёрхэри цIыкIухэр къы зэ-
рыдахьэхыным яужь итщ. 
Экранышхуэм къегъэлъа-
гъуэ махуитIми (фокIадэм  
и 19 - 20-хэм) щыIэну Iуэ ху-
хэр, налшыкдэсхэмрэ абы и 
 хьэ щIэхэмрэ кърагъэбла-
гъэу. 

Псалъэм папщIэ, абдеж 
щекIуэкIащ «Авабука и Ан-
нет», «Тундырма», «Шари-
вари-клоун-шоу» уэрам 
теат рхэм я зыкъэгъэлъэ-
гъуэныгъэхэр, Кадерагаевэ 
Заирэ, Ревие Нодар, «IHY», 
«DJ SET» гупхэм я концерт. 
Удз гъэгъахэр щэнхабзэм           
и  бзэу  зэрыщытым теу-
хуауэ къэпсэлъащ Къал-
мыкъ Залинэ, ХьэцIыкIу 
Милэ цианотипие сурэт 
щIы кIэмкIэ мастер-класс 
иригъэ кIуэкIащ. 

Уэшхыр къешхми, цIы ху-
хэр зэбгрыкIыжыну пIа-
щIэркъым. Я псэр зыгъэ-
гуфIэ гуэр къагъуэтащи, 
 нэхъуеиншэу затIыж, за-

Щопсэу адыгэхэр я лъахэм

гъэпсэху, адэкIэ-мыдэкIэ 
щы гъэува шхапIэ цIыкIухэм 
ерыскъы щIэщыгъуэ щы зэ-
Iуагъахуэри йожьэж. Ар-
щхьэкIэ махуэшхуэм теухуа 
гуфIэгъуэ концерт нэ-
хъыщхьэр Къэбэрдей-Балъ-
къэрым и Музыкэ театрым 
зэрыщекIуэкIынур ящIэри, 
хуэмурэ абыкIэ яунэтI. 

ЦIЫХУХЭР къызэхуос. 
Концертым щIидзэну 
иджыри зэман иIэщ, ауэ 
зыри зэ шыркъым. Театрым 
и пэIущIэ пэшышхуэм къы-
щы зэIуаха гъэлъэгъуэны-
гъэр яфIэгъэщIэгъуэнщи 
зэпаплъыхь. КъБР-м и 
цIыхубэ сурэтыщI Бгъэжь-
нокъуэ Заурбэч и сурэт-
хэмрэ Мэзло Руслан и ар-
джэнхэмрэ адыгэм и ду-
нейм ухамышэу къэнэн?! 
Дэтхэнэми бгъэ дэту сурэт 
зытрагъэх, бгъэ дэкIуатэ-
къыбгъэдэкIуэтыжу зэпа-
плъыхь. Концертыр щекIуэ-
кIыну щIыхьэ пIэмкIэ уо-
гъэш ри, де  коративно-прик-
ладной гъуа зджэм и 
IэпщIэлъапщIэхэм я Iэда-
къэщIэкI кумбыгъэхэр, 
пхъэм къы хэщIыкIа хьэп-
шып хэр, Iэ пэ Iэсэхэм я 
лэжьыгъэхэр, ды щэи дэкIэ 
хэдыкIа цIыхубз хьэп шып-
хэр, адыгэ цIыхухъу, цIыхубз 
фащэхэр, нэ гъуэщI куэди 
уолъагъу. Махуэшхуэ къэс 
утыку кърахьэу къыпщыхъу-
нуми, мызэ-мытIэу ахэр 
тлъэгъуа ми, щIэщыгъуэщ, 
гуапагъэрэ хуабагъэрэ 
къапкъ рокI, уа къыб гъэ-
дэмыкIы жыфу узыIэпашэ, 
ахэр лъэпкъым ейщи, 
тхыдэмрэ цIыхупсэмрэ 
ящыщщи…

Пщыхьэщхьэм зыкъра-
гъэ хьэлIащ КъБР-м и Пар-
ламентым и УнафэщI Его-
ровэ Татьянэ, хабзэубзыху 
IэнатIэ нэхъыщхьэм, ди 
рес публикэм и Прави-                   

тельствэм, министерствэ-
хэм рэ ведомствэхэмрэ,                
район IуэхущIапIэхэм я 
лIыкIуэхэм. Концертым 
щIедзэ. КъБР-м и цIыхубэ 
сурэтыщI Жылэ Анатолэ 
гупсысэ куу щIэлъу ищIа 
утыкум и теплъэмрэ Къэ-
бэрдей къэрал драмэ те-
атрым и артистхэу Чыхума-
хуэ ФатIимэ, Хьэщхъуэжь 
Ислъам сымэ я пшыхь зэ-
хэублэкIэмрэ уа гъэин, узы-
щыщым пщIэ къы  зэри-
лэжьыр уигуми уи псэми 
нагъэсу. 

- Нобэ Къэбэрдей-Балъ-
къэ рым ди гуфIэгъуэш-
хуэщ, Адыгэ лъэпкъым и 
ма хуэщ. Лъэпкъым, адэжь 
хабзэхэм, тхыдэм ехьэлIауэ 
зи гум лъагъуныгъэ илъ 
псори зэкъуэзыгъэувэ ма-
хуэшхуэщ ар. Нобэ а махуэр 
дгъэлъапIэ къудейкъым, 
атIэ жыдоIэ: дэ дощIэж, 
дрогушхуэ ди блэкIам, бзэр, 
хабзэр дохъумэ икIи ди нэ-
хъыжьыфIхэм я Iущыгъэр 
ди щIэблэм яхыдолъхьэ. 
Псоми дынывохъуэхъу, ди 
лъэпкъыр нэхъри зэкъуэу-

вэну, бгъэдэлъ фIыгъуэхэм 
зезыгъэужьын, анэдэлъхуб-
зэр тIэщIэмыхуу хабзэмрэ 
щэнхабзэмрэ зыхъумэ жы-
фын лъэпкъ Тхьэм дищI, - 
жаIащ ФатIимэрэ Ислъам-
рэ пэублэ псалъэу. ИкIи 
пшыхьыр къызэIуихын пап-
щIэ псалъэ иратащ Дуней-
псо Адыгэ Хасэм и тхьэ-
мадэ Сэхъурокъуэ Хьэутий. 

- Ныбжьэгъу лъапIэхэ, ди 
къуэшхэ, ди шыпхъухэ! Мис 
иджыри зэ, илъэс 12-нэ             
мэхъури, Адыгэхэм я ма-
хуэр догъэлъапIэ. КъБР-м и 
Япэ Президенту щыта 
КIуэкIуэ Валерэ жиIэу зэ ры-
щытащи, лъэпкъыр зэп-
лъэкIыж зэпыту ипэкIэ ды-
кIуэтэфынукъым, щыгъуэ-
ным нэмыщIкIэ гуфIэгъуэ 
махуэ диIэн хуейти, а мурад 
дахэр къыдэхъулIащ, фо-
кIадэм и 20-р къыхэдгъэщ-
хьэхукIащ. Дыгушхуэну, ди 
фащэ дахэхэр къэдгъэлъэ-
гъуэну, шыгъупIастэ къэ-
тIэтыну, щIалэгъуалэм тхы-
дэр ящIэу, ауэ нэхъыбэу 
къэкIуэнум егупсысу, абы 
телажьэу, ди нэмыс, ди 
 хабзэ, ди бзэ яхъумэу лъэп-
къыр адэкIэ зэрагъэ кIуэтэн 
Iуэху зрахуэн папщIэ, - жи-
Iащ Хьэутий. - ФIыщIэ ин 
яхузощI мы махуэр зы-
гъэлъапIэ дэтхэнэми, 
район хэм, къуажэхэм ар 
щы  зыIэтхэм. АбыхэмкIэ 
 къагъэлъагъуэр ди лъэп-
къым и къулеигъэм и за-
къуэкъым, атIэ Къэбэрдей-
Балъкъэрми Урысейми ис 
адрей лъэпкъхэм дапы-
зыщIэ хъугъуэфIыгъуэхэри 
наIуэ щIа мэхъу. Дызэ дэу-
зыншэну, Урысейм и фIы-
гъуэхэм дащыщщи, зы              
Iуэху дахэ иужь диту дыпсэу-
ну сохъуахъуэ. Мы махуэр 
 тхуэмахуэну, ди бзэр, ди 
хаб зэр, ди нэмысыр тхъумэ-
жыфыну, лъэпкъыр дыбэ-
гъуэну, зыдужьыну Тхьэм 
жиIэ! 

ТхакIуэ, усакIуэ цIэрыIуэ, 

Урысейм и цIыхушхуэ, 
адыгэ лъэпкъым и лIы щэ-
джащэ МэшбащIэ Исхьэкъ 
иджыблагъэ дунейм зэре-
хы жар гущIыхьэ псоми зэ-
ращыхъуар, абы и гъащIэр, 
и гуащIэр адыгэм и хъу-
гъуэфIыгъуэшхуэу зэры-
щы тыр жаIащ пшыхьыр 
езыгъэкIуэкIхэм. Исхьэкъ и 
фэеплъу, концертыр къы-
зэIуахащ абы и псалъэр зы-
щIэлъ, адыгэхэм я мыза-
къуэу, нэгъуэщI лъэпкъ 
куэдми къыхэкIахэм фIыуэ 
ялъагъу «Щопсэу адыгэхэр 
я лъахэм» уэрэд цIэры Iуэм-
кIэ. Ар игъэзэщIащ Иуаз 
Азэмэт, «Нал цIыкIу» ан-
самблыр къыдэфэу. 

Пшыхьыр я уэрэд, пшы-
налъэ, къафэ зэмылIэужьы-
гъуэхэмкIэ ягъэдэхащ рес-
публикэм и артистхэм, гъу-
нэгъу щIыналъэхэм къикIа 
хьэщIэхэм. Апхуэдэхэщ 
Адыгэ Республикэм щIыхь 
зиIэ и артисткэ Даут Сусан-
нэ, Музыкэ театрым и уэ-
рэджыIакIуэхэу КъШР-м 
щIыхь зиIэ и артист Жани-
каев Елдаррэ КъБР-мрэ 
АР-мрэ щIыхь зиIэ я ар- 
тист Гуазэ Тимуррэ, Що-
къуий Муратрэ Дау Iэ-
минэрэ, Къэбэрдей-Балъ-
къэрымрэ Адыгеймрэ 
щIыхь зиIэ я артист Ды-
щэкI Артур, КъШР-м щIыхь 
зиIэ и артисткэ Гъэжь 
Алинэ, КъБР-м и цIыхубэ 
артист Хъыжьырокъуэ 
Сулъ тIан, КъБР-м и цIыхубэ 
артисткэ Сокъур Ольгэрэ 
ди щIыналъэмрэ Ингуш 
республикэмрэ щIыхь зиIэ 
я артист Зеущэ Iэуесрэ, 
 КъБР-мрэ АР-мрэ щIыхь 
зиIэ, Шэшэн Республикэм и 
цIыхубэ артист Апэнэс Ас-
темыр, пшынауэ Iэзэ Да-     
рокэ Рами, «Кабардинка» 
къэ  рал академическэ, 
«Бал  кария» IуэрыIуатэ-эт-
нографие, уэрэдымрэ къа-
фэмкIэ «Тэрч къэзакъхэр» 
ансамблхэм, «Шагъдий», 
«Вагъуэ цIыкIу», «Насып», 
къэфакIуэ гупхэм.

Пшыхьыр и уэрэд да-
хэхэмрэ и хъуэхъукIэ зэхуи-
щIыжащ УФ-м щIыхь зиIэ, 
Кавказ Ищхъэрэм и рес-
публикэ псоми я цIыхубэ 
артист Нэхущ Чэрим. 

- Нобэрей махуэр, дунейр 
тхуэмахуэну, ди бзэр, ди ха-
бзэр, ди къафэр, ди фащэр 
дымыгъэубзэщхъуу, дымы-
гъэлъэныкъуабэу псэун, 
щыIэн лъэпкъ дыхъуну! 
Псы жылэр, жьы жылэр, 
мафIэ жылэр щы IэхукIэ 
лъэпкъыу дыщыIэну Тхьэм 
жиIэ! - ехъуэхъуащ ар 
адыгэм.

ИСТЭПАН Залинэ. 
Сурэтхэр

Къарей Элинэ трихащ.


